
 

 

ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 
ᓄᓇᓕᓐᓂ ᐃᓕᓐᓂᐊᓂᕐᒥᒃ ᑭᒡᒐᑐᕐᑏᑦ – ᔫᓂ 9–11| ᒪᓐᑐᔨᐊ 

ᑐᑭᑖᕈᑎᒥ, ᑲᑎᒪᔩᑦ ᐊᖏᕐᓯᒪᔪᑦ 2026-2027 ᓇᓪᓕᖁᐊᕇᑦᓯᐊᑐᑦ ᑮᓇᐅᔦᑦ ᑐᕌᒐᖏᑦ ᑐᓂᔭᐅᓯᒪᔪᑦ. 
ᑐᑭᒧᐊᑦᑎᓯᔨᖓ ᑮᓇᐅᔭᓕᕆᕕᒻᒥ ᑐᓴᕐᑎᓯᓚᐅᕐᒥᔪᖅ ᓄᑖᒥᒃ ᐱᓇᓱᕝᕕᖓᑕ ᐋᕐᕿᓱᕐᓯᒪᓂᖓᓂᒃ, 
ᑐᑭᓯᒪᓕᐅᒥᑎᑦᓯᔪᓂᒃ ᑲᒪᒋᒋᐊᓕᖏᓐᓂᒃ ᐱᓇᓱᕝᕕᐅᑉ ᐃᓗᐊᓂ ᓯᓚᑖᓂᓗ ᑐᓴᕐᑎᓯᒍᑎᓂᒃ, ᒪᓕᓐᓂᖏᑦ, 
ᐊᑭᓕᕋᑦᓴᓄᑦ ᐊᑭᓕᕐᑕᐅᒋᐊᓕᓐᓄᑦ ᐊᒻᒪᓗ ᐃᖏᕐᕋᓂᖓᓄᑦ ᐱᓇᓱᐊᕐᑕᐅᔪᓂᒃ.  

• ᐋᕐᕿᒋᐊᕐᑕᐅᓂᖏᑦ ᑮᓇᐅᔭᓕᕆᑦᔪᑏᑦ ᐱᒋᐊᕐᑎᑕᐅᔪᕕᓂᖅ ᐆᑦᑐᐱᕆ 2024-ᒥ, ᑭᖑᓂᐊᓂ 
ᐊᑐᕐᑕᐅᖁᔭᐅᓚᐅᕐᑎᓗᒋᑦ ᑐᕐᖃᑕᕐᕕᖓᓄᑦ ᐃᓕᓐᓂᐊᓂᓕᕆᓂᕐᒧᑦ ᑯᐯᒻᒥ (MEQ). 

• ᓄᑖᖅ ᐋᕐᕿᓱᕐᓯᒪᐅᑎ ᑐᕌᒐᓕᒃ ᓱᖑᓯᑎᑦᓯᒋᐊᕐᓂᒥᒃ ᑐᑭᓯᓇᑦᓯᐊᑐᓂᒃ ᐱᓇᓱᒐᖏᓐᓂᒃ 
ᓵᑕᐅᒍᓐᓇᓂᖏᓐᓂᓗ, ᐱᓗᐊᕐᑐᒥ ᐱᒻᒪᕆᐅᔪᓂ ᐆᑦᑐᑎᒋᓗᒍ ᑐᓴᕐᑎᓯᒍᑏᑦ, ᒪᓕᑦᓯᐊᓂᖏᑦ ᑮᓇᐅᔦᓪᓗ 
ᐊᐅᓚᑕᐅᓂᖏᑦ.  

• ᑲᑎᒪᔩᑦ ᑐᖕᖓᓱᑦᑎᓯᓚᐅᕐᑐᑦ ᐱᐅᓯᒋᐊᕈᑎᓂᒃ, ᐅᖃᕐᓱᑎᒃ ᐱᕙᓪᓕᐊᓂᖅ ᐋᕐᕿᓱᐃᓂᕐᒧᑦ ᐊᑭᓖᒍᑎᓂᒃ 
ᑭᖑᕙᕐᓯᒪᔪᓄᑦ ᐱᐅᓯᐅᒋᐊᕐᑎᓯᓂᕐᓗ ᐱᐅᔫᓂᖏᓐᓂᒃ ᑭᖑᕙᕐᓯᒪᖕᖏᓂᖏᓐᓂᓗ ᑐᓴᕐᑎᓯᒍᑏᑦ 
ᑐᕐᖃᑕᕐᕕᖓᓄᑦ ᑯᐯᒻᒧᑦ.  

• ᑖᓐᓇ ᐋᕐᕿᓱᐃᒋᐊᓪᓛᕈᑎ ᐃᑲᔪᕐᑐᖅ ᐊᖏᓂᕐᓴᒥᒃ ᐱᓱᐊᕐᓂᖏᓐᓂᒃ ᐱᐅᓯᐅᒋᐊᕐᑎᓯᕐᓂᒧᑦ, 
ᑕᑯᑦᓴᐅᓯᐊᕐᓂᖏᓐᓄᑦ ᐱᑦᔪᔭᐅᒍᑎᓂᓪᓗ ᑐᓂᓯᓂᕐᒥᒃ ᑮᓇᐅᔭᓕᕆᓂᕐᒧᑦ ᐊᐅᓚᓂᐅᔪᓄᑦ.   

• ᑲᑎᒪᔩᑦ ᖃᐅᔨᑎᑕᐅᓚᐅᕐᒥᔪᑦ ᐱᒋᐊᕐᑎᑕᐅᒪᔪᒥᒃ ᓯᕗᓕᕐᑕᐅᓗᓂ ᐊᐅᓚᑦᓯᓂᓕᕆᓂᕐᒧᑦ ᐱᑦᔪᔭᐅᒍᑎᓄ 
ᐃᓘᓐᓈᒍᑦ ᐊᐅᓚᑦᓯᓂᓕᕆᓂᕐᒧᑦ. ᑖᓐᓇ ᐊᑦᔨᐅᖏᑦᑐᖅ ᐱᓇᓱᐊᕐᑕᐅᔪᖅ ᑐᕌᒐᓕᒃ ᐃᑲᔪᕐᓂᒥᒃ 
ᓯᕗᒧᐊᕐᑎᓯᓂᕐᒧᑦ ᐱᓇᓱᕝᕕᖓᑕ ᓯᕗᓕᐅᔭᐅᖁᔭᖏᓐᓂᒃ ᓇᓗᓀᕐᓯᓂᕐᒧᑦ ᐊᓯᐊᒍᑦ ᑮᓇᐅᔭᖃᕐᑎᑕᐅᒍᑎᓄᑦ 
ᓯᓚᑖᓂ MEQ-ᒃᑯᑦ ᑮᓇᐅᔭᖃᕐᑎᓯᓂᕐᒧᑦ ᑐᖕᖓᕕᖏᑦᑕ. ᐱᓇᓱᐊᕐᑕᐅᖑᓱᑦᑐᐃᑦ ᐅᑯᐊᖑᔪᑦ ᐱᓇᓱᒐᕐᒧᑦ 
ᐱᕙᓪᓕᐊᑎᑦᓯᓂᕐᒧᑦ, ᐅᖃᐅᓯᕐᒨᓕᖓᔪᒧᑦ ᐃᓕᓐᓂᐊᑎᑦᓯᔩᑦ ᑲᑎᓐᓂᖏᑦ, ᐊᒻᒪᓗ ᐃᓕᓐᓂᐊᓇᐅᑉ ᑭᖑᓂᐊᓂ 
ᐯᕆᑦᓯᕕᒻᒧᑦ ᐃᓕᓐᓂᐊᑎᑦᑕᐅᒍᑏᑦ, ᐊᒻᒪᓗᒋᐊᓪᓚᒃ ᐃᑲᔪᕐᑕᐅᒍᑎᖃᕐᑎᓯᓂᖅ ᐊᓪᓚᓯᒪᔪᓂᒃ ᓄᐊᑕᐅᓂᑯᓂ 
ᑐᑦᓯᕋᕈᑎᓄᑦ ᐱᓇᓱᕝᕕᐅᓗ ᐃᓗᐊᓂ ᖃᓄᐃᓘᕈᑎᑦᓴᓄᑦ ᐸᕐᓀᓂᕐᒧᑦ ᐱᒋᐊᕐᑎᑕᐅᒍᑎᓄᑦ.  

ᑲᑎᒪᔩᑦ ᐃᓚᐅᔪᕕᓃᑦ ᖃᕆᑕᐅᔭᒃᑯᑦ ᑲᑎᒪᓂᐊᕈᓯᕐᒧᑦ ᐅᖃᐅᓯᑦᓴᖏᓐᓂᒃ ᐱᑕᖃᕐᑎᓯᖁᔭᐅᑦᓱᑎᒃ 
ᕿᒥᕐᕈᓂᕐᒧᓗ ᖃᓄᐃᓕᕙᓪᓕᐊᓂᖓᓄᑦ ᐱᕙᓪᓕᐊᑎᑕᐅᓂᖓᓄᑦ ᓄᓇᕕᒻᒥ ᐃᓕᓐᓂᐊᓂᓕᕆᓂᕐᒧᑦ 
ᐱᓇᓱᐊᕐᑕᐅᔪᒧᑦ (NEP). ᐊᑦᔨᒌᖕᖏᑐᑎᒍᑦ ᐃᓱᒪᑦᓴᐅᓯᕈᑎᖃᕐᓂᑯᑦ ᐊᒻᒪᓗ ᐱᓇᓱᐊᖃᑎᒌᓐᓂᑯᑦ 
ᐱᓇᓱᐊᕐᑕᐅᔪᓄᑦ, ᖃᐅᔨᓴᕐᑐᕕᓃᑦ ᐱᓇᓱᐊᕐᑕᐅᔪᑦ ᐃᓗᓕᕆᓗᐊᖕᖑᑕᖏᓐᓂᒃ, ᐃᓚᐅᑎᓪᓗᒋᑦ ᑭᓇᐅᓂᖏᑦ, 
ᐃᓕᓐᓂᐊᕕᒻᒥ ᐃᓕᓐᓂᐊᑕᐅᔪᑦᓭᑦ, ᐃᓄᐃᑦ ᖃᐅᔨᒪᔭᖏᑦ (ᐃᓄᐃᑦ ᖃᐅᔨᒪᐅᓯᖏᑦ), ᐱᒻᒪᕆᖁᑎᖏᑦ (ᐃᓄᐃᑦ 
ᒪᓕᒐᖏᑦ), ᐃᓅᑦᔪᓯᖏᓪᓗ (ᑐᖕᖓᕕᓕᕐᑐᐃᓂᖅ), ᑲᑎᑎᑦᓯᔪᖅ ᐃᓅᑉ ᓄᓇᓕᐅᓪᓗ ᑕᑯᓐᓇᑕᖏᓐᓂᒃ 
ᐃᓕᓐᓂᐊᓂᓕᕆᓂᕐᒥᒃ ᑐᖕᖓᕕᖃᕐᓱᑎᒃ. ᑖᒃᑯᐊ ᐱᓇᓱᐊᕐᑕᐅᔪᑦ ᐱᑕᖃᕐᑎᓯᔪᑦ ᐱᐅᓯᖃᖃᑎᒌᓐᓂᒧᑦ 
ᐊᑑᑎᔭᐅᓯᒪᔪᓄᑦ ᑐᑭᓯᒪᖃᑎᒌᓐᓂᒥᒃ ᖃᓄᖅ ᖃᐅᔨᒪᐅᓯᖅ ᐁᑦᑑᑎᐅᓲᖑᓂᖓᓄᑦ, ᐱᒻᒪᕆᐅᑎᑕᐅᓂᖓᓄᑦ, 
ᑐᖕᖓᕕᖃᕐᑎᑕᐅᑦᓱᓂᓗ ᐃᓄᐃᑦ ᐃᓗᕐᖁᓯᖓᓂ, ᐃᑲᔪᕐᓱᓂ ᓄᐃᑦᓯᓂᕐᒥᒃ ᐱᐅᓯᖃᖃᑎᒌᓐᓂᒧᑦ 
ᑐᖕᖓᕕᖃᕐᓂᒥᒃ ᐅᖄᖃᑎᒌᓐᓂᒧᑦ ᐃᓕᓐᓂᐊᑕᐅᔪᑦᓴᐅᑉ ᑐᖕᖓᕕᓪᓕᕆᖏᓐᓂᒃ, ᐃᓚᐅᑎᓪᓗᒋᑦ 
ᐅᖃᐅᓯᓕᓐᓄᑦ ᐊᒥᓱᓂᒃ, ᐃᓗᕐᖁᓯᕐᑎᒍᑦ ᑐᖕᖓᕕᖃᕐᓗᑎᒃ ᐱᓇᓱᐊᕐᓂᐅᔪᓄᑦ ᐊᒻᒪᓗ ᐱᓇᓱᒐᖓ ᓯᕗᓕᕐᓂᕐᒥᒃ 
ᓯᕗᓂᕐᒥ ᐃᓕᓐᓂᐊᑕᐅᔪᑦᓴᓄᑦ ᐱᕙᓪᓕᐊᑎᑦᓯᓂᕐᒧᑦ ᐃᓘᓐᓇᖏᓐᓂᒃ ᐊᕕᑦᑐᓯᒪᔪᓂ.  

• ᑖᓐᓇ ᐱᓇᓱᐊᕐᑕᐅᔪᖅ ᓴᓇᔪ ᐱᒐᓱᐊᕐᓂᖏᓐᓂᒃ ᐱᒋᐊᕐᑎᑕᐅᓯᒪᔪᓄᑦ 2018-ᒥ, ᑭᖑᓂᐊᓂ 
ᐃᓕᓐᓂᐊᓂᓕᕆᓂᕐᒧᑦ ᖃᐅᔨᓴᕐᓂᖃᕐᑐᕕᓂᐅᑎᓪᓗᒋᑦ (ᐃᓕᓐᓂᐊᑎᑦᓯᒍᑎᓂᒃ ᕿᒥᕐᕈᓂᖅ – 
ᑕᒻᒪᓯᒪᔪᕐᓂᐊᓂᖅ), ᓄᐃᑦᓯᔪᕕᓂᕐᓂᒃ ᑭᖕᖒᒪᓇᕐᓂᖓᓂᒃ ᐃᓕᓐᓂᐊᕈᑎᑦᓴᓂᒃ 
ᓄᑖᖕᖑᕆᐊᕐᑎᓯᒋᐊᖃᕐᓂᖏᓐᓂᒃ ᑐᖕᖓᕕᖃᕐᑐᓂᒃ ᓄᓇᕕᒻᒥ ᖃᓄᐃᓕᖓᓂᐅᔪᓄᑦ.  

• ᓄᐃᑕᐅᔪᕕᓂᖅ 2021-ᒥ, ᐊᕐᖁᓯᐅᕐᑏᑦ ᑲᑎᒪᔨᖏᑦ ᓯᕗᓕᕐᑐᑦ ᑖᑦᓱᒥᖓ ᐱᓇᓱᐊᕐᑕᐅᔪᒥᒃ. 
ᑕᑯᓐᓇᕆᐊᑦᓯᐊᓯᒪᔪᑦ ᐃᓕᓐᓂᐊᑎᑦᓯᒍᑎᓄᑦ ᐋᕐᕿᒋᐊᕐᑕᐅᒍᑎᓂᒃ ᓱᖑᓯᑎᑦᓯᒋᐊᕐᓂᒧᑦ ᐃᓄᑦᑎᑐᑦ 
ᐃᓕᓐᓂᐊᒐᐅᓗᓂ ᐅᖃᐅᓯᕐᒥᒃ ᐃᓘᓐᓇᖏᓐᓂᒃ ᐳᕐᑐᓂᓕᓐᓂ.  



 

 

• ᒪᓂᔭᐅᒪᔪᖅ ᐱᓇᓱᐊᕈᑎ ᓄᐃᑕᐅᓂᖓᓄᑦ ᓄᓇᕕᒻᒥ ᐃᓕᓐᓂᐊᓂᓕᕆᓂᕐᒧᑦ ᐱᓇᓱᐊᕐᑕᐅᔪᖅ (NEP) 
ᐊᑦᔨᐅᖏᑦᑐᖅ ᑯᐯᒻᒥ ᑲᓇᑕᒥᓪᓗ. ᓇᓗᓀᕐᓯᔪᖅ ᐱᕙᓪᓕᐊᑎᑦᓯᓂᕐᒥᒃ ᐊᑦᔨᒌᖕᖏᑐᓂᒃ ᐅᖃᐅᓯᕐᓂᒃ 
ᐱᕐᖁᓯᑐᖃᑎᒎᖕᖏᑐᖅ ᓯᕗᓪᓕᐹᒥ ᐅᖃᐅᓯᕐᒥᒃ / ᑐᖓᓕᖓᓂᒃ ᐅᖃᐅᓯᕐᒥᒃ ᐊᑐᕐᑕᐅᓲᓂᒃ.  

• 2024-ᒥᓂᑦ, ᐱᓇᓱᐊᕐᓂᖅ ᑕᑯᓐᓇᓂᓕᒃ ᓇᓗᓀᕐᓯᓂᕐᒥᒃ ᖃᓄᐃᓕᖓᓂᖏᓂᐅᒋᐊᓕᓐᓂᒃ 
ᐊᑐᓕᕐᑎᑕᐅᓂᖓᓄᑦ ᐋᕐᕿᒋᐊᕐᓯᒪᔪᖅ ᐃᓕᓐᓂᐊᑎᑦᓯᒍᑎ, ᐃᓚᐅᑎᓪᓗᒋᑦ ᐊᑐᕐᑕᐅᔪᑦᓭᑦ, 
ᐃᓕᓐᓂᐊᑎᑦᓯᓂᕐᒧᑦ ᐊᑐᕐᑕᐅᓲᑦ ᐆᑦᑐᑎᒋᓗᒍ ᐃᓄᒍᐃᓂᖅ, ᐊᕐᖁᓯᐅᕐᓂᓗ ᐃᑲᔪᕐᓯᓂᕐᒥᒃ ᐃᓕᓐᓂᐊᑎᐅᑉ 
ᑲᔪᓯᑦᓯᐊᓂᖓᓄᑦ.  

• ᑏᓯᒻᐱᕆ 2025-ᒥ, ᑲᑎᒪᔩᑦ ᐅᖃᕐᑐᕕᓃᑦ ᓲᖑᔪᒥᒃ ᐃᑲᔪᕐᓂᒥᒃ NEP ᑐᖕᖓᕕᐅᑎᓪᓗᒍ 
ᑐᑭᓕᐅᕐᑕᐅᓂᖓᓄᑦ ᑐᖕᖓᕕᒋᔭᐅᔪᑦ ᓯᕗᓕᕐᑐᑦ ᐃᓕᓐᓂᐊᕈᑎᑦᓴᓂᒃ ᐱᕙᓪᓕᐊᑎᑦᓯᓂᕐᒧᑦ ᐃᓄᑦᑎᑐᑦ, 
ᐅᐃᒍᐃᑎᑐᑦ ᖃᓪᓗᓈᑎᑐᓪᓗ.  

• ᑖᓐᓇ ᐱᒋᐊᕐᑎᑕᐅᓯᒪᔪᑦ ᑐᖕᖓᕕᓕᒃ ᐱᕕᖃᕐᑎᑕᐅᒍᑎᓂᒃ ᐃᒻᒥᓂᒃ-ᐊᐅᓚᑦᓯᓂᕐᒧᑦ ᐃᓕᓐᓂᐊᓂᓕᕆᓂᕐᒥᒃ, 
ᐋᕐᕿᑕᐅᓯᒪᔪᓄᑦ ᔦᒥᔅ ᐯ ᑯᐯᓪᓗ ᑕᕐᕋᖓᓂ ᐊᖏᖃᑎᒌᒍᑎᒥ (JBNQA), ᑲᔪᓯᔪᒥᒃ ᐱᓇᓱᐊᖃᑎᒌᓐᓂᒧᑦ 
ᑐᕐᖃᑕᕐᕕᖓᓗ ᐃᓕᓐᓂᐊᓂᓕᕆᓂᕐᒧᑦ ᑯᐯᒻᒥ (MEQ) ᐃᓕᑕᕆᔭᐅᓪᓚᕆᓐᓂᒧᑦ. 

• NEP ᓂᕆᐅᒋᔭᐅᔪᖅ ᓱᖑᓰᒋᐊᓚᖓᓂᖓᓂᒃ ᐃᓕᓐᓂᐊᑎᑦᓯᔩᑦ ᐃᑲᔪᕐᑕᐅᒍᑎᖏᓐᓂᒃ, ᐱᓗᐊᕐᑐᒥ 
ᐃᓄᑦᑎᑐᑦ ᐃᓕᓐᓂᐊᓂᕐᒧᑦ, ᖃᐅᔨᑎᑦᓯᓗᓂᓗ ᓯᕗᓂᕐᒥ ᐃᓕᓐᓂᐊᑎᑦᓯᔨᑦᓴᐅᓂᕐᒧᑦ ᐃᓕᓐᓂᐊᑎᑦᓯᒍᑎᓄᑦ 
ᐱᑕᖃᕐᑎᑕᐅᔪᓄᑦ ᑯᐯᒻᒥ ᐃᓕᓐᓂᐊᕕᕐᔪᐊᖏᓐᓂ (ᐃᓚᐅᑎᓪᓗᒋᑦ ᐋᕐᕿᓱᕐᓯᒪᔪᑦ ᓇᓗᓀᕐᑕᐅᒍᑎᑖᕐᓂᒧᑦ 
ᐋᕐᕿᓱᕐᓯᒪᔪᑦ ᐃᓕᓐᓂᐊᑎᑦᓯᔨᓄᑦ ᐃᓄᑦᑎᑐᑦ ᐃᓕᓐᓂᐊᑎᑦᓯᓂᕐᒧᑦ ᓄᓇᕕᒻᒥ). 

• ᐱᓇᓱᐊᕐᓂᖅ ᑲᔪᓯᓚᖓᔪᖅ 2026–2027-ᒥ ᐃᓚᐅᑎᑦᓯᓚᖓᑦᓱᓂᓗ ᖃᐅᔨᒋᐊᕐᓂᓄᑦ ᑐᓴᐅᒪᑎᑦᓯᓂᕐᒧᓗ 
ᑲᑎᕕᒃ ᐃᓕᓴᕐᓂᓕᕆᓂᕐᒥ ᐱᓇᓱᑦᑎᓄᑦ ᓄᓇᓕᓐᓄᓗ.   

ᑲᑎᒪᔩᑦ ᑐᓴᕐᑎᑕᐅᓚᐅᔪᑦ ᐱᕙᓪᓕᐊᓂᖓᓂᒃ ᐋᕐᕿᓱᑕᐅᓂᖓᑕ ᐃᓕᓐᓂᐊᑎᑦᓯᒍᑎ ᓄᓕᐊᕐᓂᒧᑦ ᐃᓗᓕᖏᑦ 
ᐃᓕᓐᓂᐊᑎᓄᑦ, ᐱᓇᓱᐊᖃᑎᖃᕐᓱᑎᒃ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔨᖏᓐᓂᒃ (NRBHSS). ᒪᓂᔭᐅᒪᔪᑦ 
ᐃᓗᓕᖏᓐᓂᒃ, ᐱᑕᖃᕐᑎᑕᐅᓚᖓᔪᑦ ᓀᑦᑐᒥᒃ ᐃᓕᓐᓂᐊᑎᑦᓯᒍᑎᐅᓗᑎᒃ, ᑐᕌᒐᖃᕐᓱᑎᒃ ᐃᑲᔪᕐᓂᒥᒃ 
ᐃᓕᓐᓂᐊᑏᑦ ᐃᒻᒥᓄᑦ ᐱᕈᕐᐸᓕᐊᓂᖏᓐᓄᒃ ᖃᓄᐃᖕᖏᓯᐊᕐᓂᖏᓐᓄᓗ ᖃᐅᔨᓴᐅᑎᖃᕈᓐᓀᓗᑎᒃ 
ᐃᓕᓐᓂᐊᓂᕐᒧᑦ ᖃᐅᔨᓴᕐᑕᐅᒍᑎᓂᒃ. ᑲᑎᒪᔩᑦ ᐅᖃᓚᐅᔪᑦ ᑭᖕᖒᒪᓇᕐᓂᖓᓂᒃ ᐃᑉᐱᒋᔭᖃᕐᓂᒧᑦ ᓲᖑᔪᒥᒃ 
ᑐᑭᒧᐊᒍᑎᓕᒻᒥᒃ ᐃᓄᐃᑦ ᐃᓗᕐᖁᓯᖓᓂᒃ, ᐱᓗᐊᕐᑐᒥ ᐃᓗᓕᖏᑦ ᐅᕕᒐᕐᓂᓴᓄᑦ ᐃᓕᓐᓂᐊᑎᓄᑦ. ᐅᖃᕐᓂᒥᔪᑦ 
ᐱᒻᒪᕆᐅᓂᖓᓂᒃ ᖃᐅᔨᑎᑦᓯᓂᕐᒥᒃ ᐃᓚᐅᑎᑦᓯᓂᕐᒥᓗ ᐊᖓᔪᕐᖄᖏᓐᓂᒃ ᐱᑦᔪᑎᒋᑦᓱᒍ ᐃᓗᓕᖏᓐᓂᒃ 
ᐃᓕᓐᓂᐊᑎᑦᓯᓂᕐᒧᓗ ᑐᕌᒐᓱᐊᕐᑕᖏᓐᓂᒃ.  

• ᐃᓗᓕᖏᑦ ᓴᓇᔭᐅᔪᕕᓃᑦ NRBHSS-ᑯᓐᓄᑦ ᐱᓇᓱᐊᖃᑎᖃᕐᓱᑎᒃ ᑲᑎᕕᒃ ᐃᓕᓴᕐᓂᓕᕆᓂᕐᒥ 
ᐋᕐᕿᓱᕐᑕᐅᒪᑦᓱᑎᓪᓗ ᓄᓇᕕᒻᒨᓕᖓᑎᓪᓗᒋᑦ ᑐᖕᖓᕕᖃᕐᓱᑎᒃ ᖃᐅᔨᒋᐊᕐᓂᐅᓯᒪᔪᓄᑦ ᐊᖓᔪᕐᖄᖏᓐᓄᑦ.   

• ᐃᓕᓐᓂᐊᑎᑦᓯᒍᑎᑦᓭᑦ ᐆᑦᑐᕋᕐᑕᐅᓂᐊᕐᑐᑦ ᐱᖓᓱᓂ ᐃᓕᓐᓂᐊᕕᓐᓂ (ᑲᖏᕐᓱᒃ, ᐅᒥᐅᔭᖅ ᐊᒻᒪᓗ ᑰᑦᔪᐊᒥ) 
2026–2027-ᒥ ᐃᓕᓐᓂᐊᓇᐅᑉ ᐊᕐᕌᒍᖓᓂ. ᐆᑦᑐᕋᕐᑕᐅᓂᖃᕐᑎᓗᒍ ᑖᒃᑯᓂᖓ ᐃᓗᓕᖏᓐᓂᒃ, 
ᐃᓄᓕᒫᓄᓕᖓᔪᑦ ᑐᓴᐅᒪᑎᑦᓯᓂᕐᒧᑦ ᑲᑎᒪᓂᐅᔪᑦ ᐱᑕᖃᕐᑎᑕᐅᓛᕐᑐᑦ ᓄᐊᑦᓯᓗᑎᒃ ᐅᖃᐅᓯᑦᓴᖏᓐᓂᒃ 
ᑐᓴᕐᑎᓯᓗᑎᓪᓗ ᓄᓇᕕᒻᒥᐅᓂᒃ ᐃᓕᓐᓂᐊᑎᑦᓯᓂᕐᒧᑦ ᑐᕌᒐᖏᓐᓂᒃ ᑖᑦᓱᒧᖓ ᐱᒋᐊᕐᑎᑕᐅᒍᑎᒧᑦ.    

• ᑭᖑᓪᓕᖅ ᐊᓪᓗᕆᐊᕐᓃᑦ ᐃᓕᓐᓂᐊᑎᑦᓯᓂᖅ ᐃᓕᓐᓂᐊᕕᒻᒥ ᐱᓇᓱᑦᑎᓂᒃ ᑕᒪᖏᓐᓂ ᐁᑦᑑᑎᐅᓂᖏᓐᓂᒃ 
ᐃᓗᓕᖏᑦ ᐊᒻᒪᓗ ᑲᒪᓂᐅᓚᖓᔪᖅ ᓴᕐᕿᑕᐅᑐᐃᓐᓇᕆᐊᓕᓐᓄᑦ ᐃᓕᓐᓂᐊᑎᓄᑦ ᖁᓄᔪᕐᓂᐊᑕᐅᓯᒪᔪᓄᑦ.  

• ᑐᓂᓯᓂᖅ ᐃᓕᓐᓂᐊᕈᑎᑦᓴᓂᒃ ᓯᕗᓕᕐᑕᐅᓂᐊᕐᑐᑦ ᐃᓕᓐᓂᐊᑎᑕᐅᓯᒪᔪᓄᑦ ᐊᑭᓕᕐᑐᑕᐅᖕᖏᓱᑎᒃ 
ᐱᓇᓱᑦᑎᓄᑦ, ᑖᕙᓃᑦᓱᑎᒃ ᖃᕆᑕᐅᔭᒃᑯᓗ ᐃᑲᔪᕐᑕᐅᒍᑏᑦ ᖃᐅᔨᒪᔨᓄᑦ NRBHSS-ᑯᓐᓂ, 
ᐃᓕᓐᓂᐊᓂᓕᕆᓂᕐᒧᑦ ᐱᑦᔪᔭᐅᕕᖓᓂ, ᐃᓱᒪᒧᑦ ᐃᓅᖃᑎᒌᓐᓂᒧᓪᓗ ᐃᑲᔪᕐᑕᐅᒍᑎᓄᑦ ᒪᓕᖃᑦᑕᓗᑎᒃ 
ᐃᓕᓐᓂᐊᑎᑕᐅᑎᓪᓗᒋᑦ ᐃᓕᓐᓂᐊᑏᑦ.  

ᑲᑎᒪᔩᑦ ᐱᓚᐅᕐᑐᑦ ᐱᓇᓱᐊᕐᑕᐅᓯᒪᔪᓄᑦ ᑐᓴᕐᑎᓯᒍᑎᓂᒃ ᐃᓄᒻᒪᕇᑦ ᐃᓕᓐᓂᐊᑎᑕᐅᓂᖏᓐᓄᑦ ᐱᓇᓱᒐᕐᒧᓗ 
ᐱᒋᕐᐅᕐᓴᑎᑦᓯᓂᕐᒧᑦ (AEVT) ᐱᓇᓱᕝᕕᖓᓄᑦ. ᑲᑎᒪᔩᑦ ᐊᖏᕐᑐᕕᓃᑦ ᐃᓕᓐᓂᐊᕕᖓᑕ ᐅᓪᓗᖁᑎᖏᓐᓂᒃ 
ᒪᓕᒐᖏᓐᓄᑦ 2026–2027-ᒧᑦ ᐱᓇᓱᒐᕐᒧᑦ ᐃᓕᓐᓂᐊᑎᑕᐅᒍᑎᓄᑦ. ᐱᒻᒪᕆᐅᓗᐊᖕᖑᐊᓚᐅᕐᑐᑦ 
ᐱᓇᓱᕝᕕᖓᓂ ᑐᓴᕐᑎᓯᒍᑕᐅᔪᕕᓃᑦ ᐃᓚᐅᓂᖃᑦᓯᐊᓂᖏᓐᓄᑦ ᐃᓘᓐᓇᖏᓐᓂ ᐃᓕᓐᓂᐊᑎᑦᓯᒍᑎᓂ—379-ᓂᒃ 
ᐃᓕᓐᓂᐊᑎᖃᕐᓱᑎᒃ ᐃᓕᓐᓂᐊᑐᓂᒃ ᐃᓘᓐᓈᓄᑦ ᐃᓕᓐᓂᐊᑎᑦᓯᒍᑎᓄᑦ ᐊᒻᒪᓗ 83 ᐱᓇᓱᒐᕐᒧᑦ ᐃᓕᓐᓂᐊᓂᕐᒧᑦ—
ᐃᓕᓐᓂᐊᑐᕕᓃᑦ ᐃᓚᐅᓂᖃᑦᓯᑐᕕᓃᑦ ᖃᓂᖕᖏᑐᒦᑦᓱᑎᒃ ᐃᓕᓐᓂᐊᒐᕐᓄᑦ, ᑲᑎᑦᓱᑎᒃ 24 ᐱᔭᕇᕐᑐᕕᓃᑦ, 



 

 

ᐊᒻᒪᓗ ᑲᔪᓯᔪᑦ ᐱᕙᓪᓕᐊᓂᖏᑦ ᐃᓗᕐᖁᓯᕐᒧᑦ ᐃᓕᓐᓂᐊᑎᑦᓯᒍᑎᓂᒃ, ᐱᑦᔪᔭᐅᒍᑏᑦ ᓄᓇᓕᓐᓂ ᐊᒻᒪᓗ 
ᐃᓕᓐᓂᐊᑎᑦᓯᔩᑦ ᐃᓕᓐᓂᐊᑎᑕᐅᓂᖏᓐᓄᑦ ᐱᒋᐊᕐᑎᑕᐅᓯᒪᔪᑦ. 

• ᐃᓘᓐᓇᒍᑦ ᐃᓕᓐᓂᐊᓂᓕᕆᓂᖅ ᐱᓇᓱᒐᕐᒧᓗ ᐃᓕᓐᓂᐊᑎᑕᐅᒍᑏᑦ: AEVT ᐱᑦᔪᔨᔪᕕᓂᖅ 379 ᐃᓘᓐᓈᒍᑦ 
ᐃᓕᓐᓂᐊᓂᓕᕆᓂᕐᒧᑦ ᐃᓕᓐᓂᐊᑎᓂᒃ ᐊᒻᒪᓗ 83 ᐃᓕᓐᓂᐊᑏᑦ ᐃᓕᓐᓂᐊᑐᕕᓃᑦ ᐱᓇᓱᒐᕐᒧᑦ 
ᐃᓕᓐᓂᐊᑎᑕᐅᓂᕐᒧᑦ ᐱᓇᓱᐊᕐᑕᐅᔪᓄᑦ. ᐊᑕᓂᖏᑦ ᐅᐸᒍᑎᖃᑦᑕᓂᖏᓪᓗ ᐊᑦᔨᒌᓕᓐᓂᖏᑦᑐᑦ. ᐃᑭᓐᓂᓭᑦ 
ᐃᓕᓐᓂᐊᑐᑦ ᓄᐃᑕᑎᑦᓯᔪᕕᓃᑦ ᐅᐸᒍᑎᖃᑦᑕᓂᖏᓐᓄᑦ ᐊᑕᓂᖏᓪᓗ, ᐊᒥᓱᓂᕐᓭᑦ ᐃᓕᓐᓂᐊᑐᑦ ᐊᒻᒪᓗ 
ᖃᓂᖕᖏᑐᒦᑦᓱᑎᒃ ᐱᑕᖃᕐᑎᑕᐅᔪᑦ ᐊᑐᕐᑕᐅᓂᖏᑦ ᐱᑕᖃᕆᐊᓕᕕᓃᑦ ᐃᓚᒋᐊᕈᑎᒥᒃ ᐱᓇᓱᐊᕈᑎᓂᒃ 
ᐃᓕᓐᓂᐊᑎᓂᒃ ᐃᓚᐅᖏᓐᓇᑎᑦᓯᓂᕐᒧᑦ.  

• ᐃᓗᕐᖁᓯᕐᒧᑦ ᐱᓇᓱᐊᕐᑕᐅᔪᑦ (ᐃᓗᕐᖁᓯᕐᑎᒍᑦ): ᑲᑎᑦᓱᑎᒃ 18 ᑲᑎᒪᓂᐊᕈᓰᑦ ᐱᑕᖃᕐᑎᑕᐅᔪᕕᓃᑦ 11-ᓂ 
ᓄᓇᓕᓐᓂ ᐊᒻᒪᓗ ᒪᓐᑐᔨᐊᒥ, ᑎᑭᐅᑎᑦᓱᑎᒃ 144-ᓄᑦ ᐃᓚᐅᔪᓄᑦ ᐊᒻᒪᓗ ᐃᑲᔪᕐᓱᑎᒃ ᑐᓂᓯᓂᕐᒧᑦ ᐃᓄᐃᑦ 
ᖃᐅᔨᒪᔭᖏᓐᓂᒃ. ᐃᓚᖏᑦ ᐃᓕᓐᓂᐊᑕᐅᔪᑦ ᐱᑕᖃᕐᑎᑕᐅᔪᑦ ᐳᕐᑐᓂᕐᓴᒥ ᐃᓕᓐᓂᐊᕕᒻᒥ 
ᖁᕝᕙᕆᐊᕈᑎᖃᕐᑎᓯᓂᕐᒨᓕᖓᔪᕕᓃᑦ ᓄᐊᑕᐅᒍᓐᓇᑐᑦ ᐳᕐᑐᓂᕐᓴᒥ ᐃᓕᓐᓂᐊᓂᕐᒧᑦ ᐱᔭᕇᕈᑎᑖᕐᓂᒧᑦ (SSD).  

• ᐱᕈᕐᓭᓂᖅ ᖃᓄᐃᖕᖏᓯᐊᕐᓂᓗ (ᐃᓚᒌᑦᓯᐊᑎᒍᑦ): ᐱᒋᐊᕐᑎᑕᐅᔪᑦ ᐃᓚᐅᑎᑦᓯᔪᕕᓃᑦ 
ᑐᓂᐅᕐᖃᑕᐅᓂᖏᓐᓄᑦ ᐃᓗᕐᖁᓯᕐᒧᑦ ᐱᓇᓱᐊᕈᑏᑦ ᐃᑦᓯᕖᑦ ᐃᓚᒌᓄᑦ, ᐊᖏᓕᒋᐊᕐᑎᓯᔪᑦ ᓄᓇᓕᓐᓂ 
ᐃᓚᐅᑎᑦᓯᕐᓂᒥᒃ ᐊᒻᒪᓗ ᑲᑎᒪᓂᐊᕈᓯᕐᒥᒃ ᐱᒍᒪᔭᐅᓕᕐᑎᓯᓂᕐᒧᑦ ᐱᕈᕐᓭᓂᕐᒧᑦ ᐊᒻᒪᓗ ᑮᓇᐅᔭᑎᒍᑦ 
ᖃᓄᐃᖕᖏᓯᐊᕐᓂᒧᑦ.  

• ᐱᑦᔪᔭᐅᒍᑏᑦ ᑮᓇᐅᔭᓕᐅᕋᓱᐊᕐᑐᓄᑦ ᓄᓇᓕᓐᓄᓗ: ᐅᖓᑖᓄᑦ 1,297 ᐃᓚᐅᔪᑦ ᐊᑎᓕᐅᕐᑕᐅᕐᓯᒪᔪᑦ 
ᐊᑦᔨᒌᖕᖏᑐᓄᑦ ᐃᓕᓐᓂᐊᕈᑎᑦᓴᓄᑦ ᐱᓇᓱᐊᕈᑎᓄᑦ, 87% ᐱᔭᕇᕐᑐᕕᓂᐅᓂᖏᑦᑕ ᐅᓄᕐᓂᖏᑦ. ᑖᓐᓇ 
ᐱᑕᖃᕐᑎᑕᐅᔪᖅ ᑕᑯᓐᓇᓂᓕᒃ ᓱᖑᓯᑎᑦᓯᓂᕐᒥᒃ ᐱᓇᓱᒐᕐᒧᑦ ᐱᒍᓐᓇᐅᑎᓂᒃ, ᐱᐅᓯᐅᒥᑎᑦᓯᓂᕐᒧᑦ 
ᐱᓇᓱᑦᑎᐅᒍᓐᓇᓂᕐᓂᒃ, ᐃᑲᔪᕐᓱᑎᓪᓗ ᓅᑉᐸᓕᐊᓂᖏᓐᓄᑦ ᐱᓇᓱᒐᑦᓴᓄᑦ. 

• ᐃᓕᓐᓂᐊᑎᑦᓯᔩᑦ ᐃᓕᓐᓂᐊᑎᑕᐅᓂᖏᑦ ᐃᑲᔪᕐᑐᑦ ᐃᓄᑦᑎᑐᑦ ᐃᓕᓐᓂᐊᓂᕐᒥᒃ: ᐱᓇᓱᐊᖃᑎᖃᕐᓱᑎᒃ ᒪᑭᐅᓪ 
ᐃᓕᓐᓂᐊᕕᕐᔪᐊᖓᓂᒃ ᐊᒻᒪᓗ ᑯᐯᒻᒥ ᐃᓕᓐᓂᐊᕕᕐᔪᐊᖓᓂᒃ ᐊᐱᑦᑎᐱ-ᑎᒥᔅᑭᒫᖕᒥ (UQAT) ᐃᑲᔪᕐᑐᐃᑦ 
ᐃᓕᓐᓂᐊᒉᑦ ᐱᑕᖃᕐᑎᑕᐅᓂᖏᓐᓂᒃ ᐊᒥᓱᓂ ᓄᓇᓕᓐᓂ ᐃᓕᓐᓂᐊᑎᑦᓯᔨᓄᑦ ᐃᓄᑦᑎᑐᑦ ᐃᓕᓐᓂᐊᑎᑦᓯᓂᕐᒥ 
ᐱᓇᓱᑦᑎᑕᐅᔪᑦ ᑲᑎᕕᒃ ᐃᓕᓴᕐᓂᓕᕆᓂᕐᒥ. ᐃᓚᒋᐊᕈᑎᐅᑎᓪᓗᒍ, ᒪᕐᕉᓂ ᐊᕐᕌᒍᓐᓂ ᐃᓕᓐᓂᐊᕕᕐᔪᐊᒥ 
ᐃᓕᓐᓂᐊᑎᑦᓯᒍᑎ ᓇᓗᓀᕐᑕᐅᒍᑎᒨᓕᖓᔪᖅ ᐱᑕᖃᕐᑎᑕᐅᔪᕕᓂᖅ ᐃᓄᓕᒫᓄᑦ ᑰᑦᔪᐊᒥ, ᓄᑖᓂᒃ 
ᐃᓕᓐᓂᐊᑎᓂᒃ ᐃᓕᓐᓂᐊᑎᑦᓴᑖᕐᓱᑎᒃ ᐅᑭᐊᑦᓴᒧᑦ (ᐃᓄᑦᑎᑑᕐᑐᓚᖓᔪᖅ ᐃᓕᓐᓂᐊᑕᐅᔪᖅ). ᑖᒃᑯᐊ ᑲᔪᓯᔪᑦ 
ᐃᓕᓐᓂᐊᑎᑦᓯᒍᑏᑦ ᑐᕌᒐᓖᑦ ᐊᖏᓕᒋᐊᕐᑎᓯᓂᕐᒥᒃ ᐊᕐᖁᓯᐅᕐᓂᒧᑦ ᐃᓄᐃᑦ ᐃᓕᓐᓂᐊᑎᑦᓯᔨᖏᓐᓄᑦ 
ᓇᓗᓀᕐᑕᐅᒍᑎᓄᑦ ᓄᓇᕕᒻᒥ.  

ᑲᑎᒪᔩᑦ ᖃᐅᔨᑎᑕᐅᔪᕕᓃᑦ ᐃᓕᓐᓂᐊᓂᓕᕆᓂᕐᒧᑦ ᐱᑦᔪᔨᕕᐅᑉ ᐱᒋᐊᕐᑎᓯᒪᔭᖏᓐᓂᒃ ᐆᑦᑐᕋᐅᑎᖃᕐᓱᑎᒃ 
ᑲᑎᑎᑦᓯᓱᑎᒃ ᐃᓄᑎᑦᑐᑦ ᐃᓕᓐᓂᐊᑎᑦᓯᔨᓂᒃ. ᑖᓐᓇ ᑲᑎᑎᑦᓯᓂᖅ ᑐᕌᒐᖃᓚᐅᕐᑐᖅ ᐃᓕᓐᓂᐊᑎᑦᓯᔨᓄᑦ 
ᑐᕌᖓᔪᓂᒃ ᐃᓕᓐᓂᐊᑎᑦᓯᓂᕐᒧᑦ ᐃᑲᔪᕐᑕᐅᒍᑎᓂᒃ, ᓱᖑᓯᒋᐊᕐᑎᓯᓂᕐᒥᒃ ᐱᒍᓐᓇᓯᐊᕐᓂᖏᓐᓂᒃ 
ᐃᓕᓐᓂᐊᕈᑎᑦᓴᓂᒃ, ᓄᐃᑦᓯᓗᑎᒃ ᐱᕕᖃᕐᑎᓯᔪᓂᒃ ᐱᓇᓱᐊᖃᑎᒌᓐᓂᒥᒃ ᖃᐅᔨᒪᔭᒥᓂᓪᓗ ᐃᓕᓐᓂᐊᑎᑦᓯᓗᑎᒃ 
ᐃᓘᓐᓇᖏᓐᓄᑦ ᓄᓇᓕᓐᓂ.  

• ᑲᑎᓐᓂᖅ ᑲᑎᑎᑦᓯᓚᐅᕐᑐᖅ 38-ᓂᒃ ᐃᓕᓐᓂᐊᑎᑦᓯᔨᓂᒃ ᑰᑦᔪᐊᒥ, ᓯᑕᒪᓂ ᐃᓕᓐᓂᐊᕕᓐᓂ ᐱᖓᓱᓂ 
ᓄᓇᓕᓐᓂ (ᐅᓪᓗᕆᐊᖅ—ᑲᖏᕐᓱᐊᓗᑦᔪᐊᖅ, ᐱᑕᑲᓪᓚᒃ—ᑰᑦᔪᐊᖅ, ᔮᓂᒻᒪᕆᒃ—ᑰᑦᔪᐊᖅ, ᐊᔭᒍᑕ—ᑕᓯᐅᔭᖅ).  

• ᑲᑎᓐᓂᖏᑦ ᐃᑲᔪᕐᑕᐅᓚᐅᕐᑐᑦ ᐊᒥᓱᓄᑦ ᐱᓇᓱᕝᕕᓄᑦ, ᐅᑯᓄᖓ ᐃᓕᓐᓂᐊᓂᓕᕆᓂᕐᒧᑦ ᐱᑦᔪᔭᐅᕕᖓ, 
ᐱᓇᓱᑦᑐᓕᕆᕕᒃ, ᐃᑲᔪᕐᓯᒋᐊᓪᓚᕕᒻᒥ ᐱᑦᔪᔭᐅᒍᑏᑦ (ᐊᑦᔨᐅᖏᑦᑐᒥᒃ ᐃᓕᓐᓂᐊᓂᓕᕆᓂᖅ), ᐃᑉᐱᒋᔭᖃᕐᓱᑎᒃ 
ᑐᑭᒧᐊᑦᑎᑕᐅᑦᓯᐊᑐᓂᒃ ᐃᓕᓐᓂᐊᑎᑦᓯᔨᓂᒃ ᐃᑲᔪᕐᓯᓂᒧᑦ.  

• ᙯᖁᔭᐅᓯᒪᔪᕕᓃᑦ ᐅᑯᐊᖑᓚᐅᕐᑐᑦ: ᐃᓄᒻᒪᕇᑦ, ᓴᓇᖕᖑᐊᑏᑦ, ᖃᐅᔨᒪᔨᑦᑕᖅ ᐃᓕᓐᓂᐊᕕᕐᔪᐊᖓᓂ 
ᓲᐳᔪᒃᒥ. ᐃᓘᓐᓇᑎᒃ ᐃᑲᔪᕐᓯᔪᕕᓃᑦ ᐱᓇᓱᐊᕐᑕᐅᔪᓄᑦ ᖃᐅᔨᒪᔭᒥᓂᒃ ᐅᖄᑦᓱᑎᒃ.  

• ᑲᑎᒪᓂᐊᕈᓯᖃᕐᑎᓯᔪᕕᓃᑦ ᑕᒪᖏᓐᓂ ᐳᒃᑭᓂᕐᓴᓂ ᐳᕐᑐᓂᕐᓴᒥᓪᓗ ᐃᓕᓐᓂᐊᕕᓐᓂ, ᐅᖄᑦᓱᑎᒃ ᐅᑯᓂᖓ 
ᓴᓇᑦᑐᓴᐅᑎᓕᕆᓂᖅ, ᐃᓅᖃᑎᒌᓄᑦ ᐅᓕᕐᓀᕐᓯᓂᖅ, ᐅᖃᐅᓯᕐᒧᑦ ᓴᓇᖕᖑᐊᓯᒪᔪᑦ, ᖃᐅᔨᓴᐅᑏᑦ, ᓄᑖᑦ 
ᐱᖕᖑᑎᑕᐅᓯᒪᔪᑦ, ᑎᒥᒧᑦ ᐃᙯᓕᓴᕐᓂᖅ ᐃᓗᕐᖁᓯᕐᒧᓗ ᐃᓗᓕᖏᑦ.  

• ᓯᕗᓪᓕᐹᖅ ᑲᔪᓯᑦᓯᐊᑐᕕᓂᖅ ᓱᖃᑦᓯᓂᐅᔪᖅ ᐊᑦᔨᖓᓂᒃ ᐋᕐᕿᓱᐃᓛᕐᑐᑦ ᐆᑦᑐᐱᕆ 2026-ᒥ. 
ᙯᖁᔨᒍᑎᒥᒃ ᐊᐅᓪᓚᑎᑦᓯᓛᕐᑐᑦ ᐃᓕᓐᓂᐊᑎᑦᓯᔨᓕᒫᓄᑦ ᐃᓄᑦᑎᑐᑦ ᐃᓕᓐᓂᐊᕕᓐᓂ.   



 

 

ᑲᑎᒪᔩᖅ ᓀᑦᑐᒥᒃ ᑐᓴᕐᑎᑕᐅᔪᕕᓃᑦ ᐊᑦᔨᒌᖕᖏᑐᓄᑦ ᐱᓇᓱᕝᕕᓄᑦ ᐅᓄᕐᓂᖏᓐᓂᒃ ᐱᔭᕇᕈᑎᑖᕐᑐᑦ 
ᐃᓕᓐᓂᐊᑕᒥᓂᒃ ᐱᔭᕇᕐᓱᑎᒃ ᓄᓇᕕᒻᒥ ᓄᓇᕕᐅᓪᓗ ᓯᓚᑖᓂ. ᑲᑎᒪᔩᑦ ᐅᖃᕐᑐᕕᓃᑦ ᓈᒻᒪᓴᕐᓂᒥᓂᒃ 
ᖃᐅᔨᒪᑦᓯᐊᓂᖏᓐᓂᒃ ᐃᓕᓐᓂᐊᓂᕐᒧᓗ ᐊᕐᖁᓯᐅᕐᓂᒧᑦ ᐱᒐᓱᐊᕐᑕᖏᓐᓄᑦ ᓄᓇᕕᒻᒥᐅᑦ, ᓄᐃᑦᓯᓱᑎᒃ 
ᐊᑦᔨᒌᖕᖏᑐᓂᒃ ᐃᓕᓐᓂᐊᓂᕐᒧᑦ ᐱᒍᓐᓇᓯᔭᐅᔪᓂᒃ ᐃᓘᓐᓇᖏᓐᓂᒃ ᐃᓕᓐᓂᐊᓂᕐᓂ ᐳᕐᑐᓂᖏᓐᓂᓗ. 

• ᓄᓇᕕᒻᒥ: 
à ᑲᑎᑦᓱᑎᒃ 74 ᐳᕐᑐᓂᕐᓴᒥ ᐃᓕᓐᓂᐊᕕᒻᒥ ᐱᔭᕇᕈᑎᑖᕐᑎᑕᐅᔪᕕᓃᑦ, ᐅᑯᓇᓂᓗ ᐃᓄᒻᒪᕇᑦ 

ᐃᓕᓐᓂᐊᕕᖏᓐᓂ ᐊᒻᒪᓗ 70 ᐅᕕᒐᕐᑐᐃᑦ ᐃᓕᓐᓂᐊᕕᖏᓐᓂ.  
ᖃᐅᔨᒪᔭᐅᒋᐊᓕᒃ: ᐊᓪᓚᓯᒪᔪᑦ ᖃᐅᔨᓴᐅᑎᕕᓃᑦ ᐅᕕᒐᕐᑐᐃᑦ ᐃᓕᓐᓂᐊᕕᖏᓐᓂᒃ ᓄᐊᑕᐅᓯᒪᔪᑦ 
ᐃᓕᒃᑰᑎᓪᓗᒋᑦ ᑭᖑᓂᐊᓂ ᑲᑎᒪᔩᑦ ᑲᑎᔪᕕᓂᐅᑎᓪᓗᒋᑦ, ᑐᑦᓯᕋᐅᑕᐅᑦᓱᓂ ᑲᑎᒪᔩᑦ 
ᐊᖓᔪᕐᖄᖓᓄᑦ.  

à ᐅᕕᒐᕐᑐᐃᑦ ᐃᓕᓐᓂᐊᕕᖏᓐᓂ, ᖁᓕᐅᖕᖏᒐᕐᑐᑦ ᐃᓕᓐᓂᐊᑏᑦ ᐱᔭᕇᕐᑐᕕᓃᑦ ᐱᓇᓱᒐᕐᒨᓕᖓᔪᓄᑦ 
ᐃᓕᓐᓂᐊᑎᑕᐅᒍᑎᓄᑦ, ᐃᑲᔪᕐᓯᓱᑎᒃ ᐊᕐᖁᓯᐅᕐᓂᒥᒃ ᐱᓇᓱᒐᕐᒧᑦ.  
ᖃᐅᔨᒪᔭᐅᒋᐊᓕᒃ: ᐊᓪᓚᓯᒪᔪᑦ ᖃᐅᔨᓴᐅᑎᕕᓃᑦ ᐅᕕᒐᕐᑐᐃᑦ ᐃᓕᓐᓂᐊᕕᖏᓐᓂᒃ ᓄᐊᑕᐅᓯᒪᔪᑦ 
ᐃᓕᒃᑰᑎᓪᓗᒋᑦ ᑭᖑᓂᐊᓂ ᑲᑎᒪᔩᑦ ᑲᑎᔪᕕᓂᐅᑎᓪᓗᒋᑦ, ᑐᑦᓯᕋᐅᑕᐅᑦᓱᓂ ᑲᑎᒪᔩᑦ 
ᐊᖓᔪᕐᖄᖓᓄᑦ.  

à ᑲᑎᑦᓱᑎᒃ 20 ᐃᓕᓐᓂᐊᑏᑦ ᐱᔭᕇᕈᑎᑖᕐᑐᕕᓃᑦ ᐱᓇᓱᒐᕐᒧᑦ ᐃᓕᓐᓂᐊᑎᑕᐅᒍᑎᓄᑦ ᓄᓇᕕᒻᒥ.  
à ᐃᓚᒋᐊᕈᑕᐅᑎᓪᓗᒍ, ᑲᑎᕕᒃ ᐃᓕᓴᕐᓂᓕᕆᓂᕐᒥ ᐃᓕᓐᓂᐊᑎᑦᓯᔩᑦ ᐃᓄᑦᑎᑐᑦ ᐃᓕᓐᓂᐊᕕᖓᓂ 

ᐱᔭᕇᕐᑐᕕᓃᑦ 14-ᓂᒃ ᐃᓕᓐᓂᐊᕕᕐᔪᐊᒥ ᐃᓕᓐᓂᐊᑎᑕᐅᒍᑎᓂᒃ ᐱᓇᓱᖏᓐᓇᓱᑎᒃ: ᑕᓪᓕᒪᑦ 
ᓇᓗᓀᕐᑕᐅᒍᑏᑦ ᐃᓕᓐᓂᐊᕕᕐᔪᐊᖓᓂ ᑯᐯᒻᒥ ᐊᐱᑦᑎᐱ-ᑎᒥᔅᑭᒪᖕᒥ UQAT), ᐊᑕᐅᓯᖅ ᓀᑦᑐᖅ 
ᐃᓕᓐᓂᐊᑎᑦᓯᒍᑎ UQAT-ᑯᓪᓗ, ᐱᖓᓱᐃᑦ ᓇᓗᓀᕐᑕᐅᒍᑏᑦ ᒪᑭᐅᓪ ᐃᓕᓐᓂᐊᕕᕐᔪᐊᖓᓂ, 
ᐱᖓᓱᑦ ᐱᔭᕇᕈᑎᑖᕐᑐᕈᑎᒥᒃ ᐃᓕᓐᓂᐊᓂᓕᕆᓂᕐᒧᑦ UQAT-ᒥ, ᒪᕐᕉᓗ ᐱᔭᕇᕈᑎᑖᕐᓱᑎᒃ 
ᐃᓕᓐᓂᐊᓂᓕᕆᓂᕐᒥ ᒪᑭᐅᓪᒥ.  

• ᓄᓇᕕᐅᑉ ᓯᓚᑖᓂ:  
à ᑲᑎᑦᓱᑎᒃ 26 ᐊᑭᓕᕐᑐᑕᐅᔪᑦ ᐃᓕᓐᓂᐊᑏᑦ ᐱᔭᕇᕈᑎᑖᕐᓯᒪᔪᑦ ᐃᓕᓐᓂᐊᓂᕐᒧᑦ ᐱᓇᓱᐊᕐᑕᐅᔪᓂ, 

ᐅᑯᓇᓂ ᓯᑕᒪᐅᔪᕐᑐᑦ ᐱᓇᓱᒐᕐᒧᑦ ᐃᓕᓐᓂᐊᑎᑕᐅᒍᑎᓄᑦ, 14 ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᕕᒻᒥ 
ᐊᒻᒪᓗ ᓯᑕᒪᑦ ᐃᓕᓐᓂᐊᕕᕐᔪᐊᒥ.  

à ᐃᓚᒋᐊᕈᑎᐅᑎᓪᓗᒍ, 15 ᐊᑭᓕᕐᑐᑕᐅᔪᑦ ᐃᓕᓐᓂᐊᑏᑦ 2025-2026-ᒥ ᐃᓕᓐᓂᐊᑎᓂᒃ 
ᐱᔭᕇᕐᑐᕕᓃᑦ ᓄᓇᕕᒃ ᓯᕗᓂᑦᓴᑯᓐᓂ.   

ᐃᓚᒋᔭᐅᑎᓪᓗᒍ ᐱᓇᓱᐊᕐᑕᐅᓯᒪᔪᓄᑦ ᑐᓴᕐᑎᓯᒍᑎᐅᔪᕕᓂᖅ ᐃᓕᓐᓂᐊᓂᓕᕆᓂᕐᒧᑦ ᐱᑦᔪᔭᐅᕕᖓᓄᑦ 
ᐃᓕᓐᓂᐊᕖᑦ ᐃᖏᕐᕋᑎᑕᐅᓂᖏᓐᓄᑦ ᐱᓇᓱᖃᑎᒌᓄᑦ, ᑲᑎᒪᔩᑦ ᐱᑎᑕᐅᔪᕕᓃᑦ ᐃᓘᓐᓈᒍᑦ ᕿᒥᕐᕈᓂᕐᒥᒃ 
ᐱᒋᐊᕐᑎᑕᐅᓯᒪᔪᓄᑦ ᑐᕌᒐᓕᓐᓄᑦ ᑲᔪᓯᑎᑦᓯᓂᕐᒥᒃ ᐃᓕᓐᓂᐊᑏᑦ ᐊᔪᐃᓐᓇᓂᖏᓐᓂᒃ, ᐃᓚᐅᓂᖏᓐᓂᒃ 
ᐃᓕᓐᓂᐊᓂᕐᒧᓗ ᑲᔪᓯᑦᓯᐊᓂᖏᓐᓄᑦ. ᐱᑕᖃᕐᑎᑕᐅᔪᑦ ᐱᓇᓱᐊᖃᑎᖃᕐᓱᑎᒃ ᐱᓇᓱᐊᖃᑕᐅᔪᓄᑦ ᑎᒥᐅᔪᓄᑦ 
ᓄᓇᕕᓕᒫᒥ ᐃᓕᓐᓂᐊᕕᖏᓐᓄᑦ, ᑖᒃᑯᐊ ᐱᒋᐊᕐᑎᑕᐅᒪᔪᑦ ᐃᓓᒋᐊᕐᑐᑦ ᐃᓕᓐᓂᐊᕕᒻᒥ ᐱᓯᒪᔪᓂᒃ 
ᐱᓇᓱᐊᕐᓂᐅᔪᓂᒃ ᐱᑕᖃᕐᑎᓯᑦᓱᑎᒃ ᐃᓕᓐᓂᐊᑎᓂᒃ ᐃᓚᒋᐊᕈᑎᓂᒃ ᐱᕕᖃᕐᑎᓯᖑᑎᓂᒃ ᐃᓕᓐᓂᐊᓂᕐᒧᑦ, 
ᐃᓕᓭᓂᒧᕐᑦ ᐊᒻᒪᓗ ᐃᒻᒧᓄᑦ ᐱᕙᓪᓕᐊᑎᑦᓯᓂᕐᓄᑦ.  

• ᐊᖏᖃᑎᒌᒍᑎ ᑲᑐᑦᔨᖃᑎᒌᓄᑦ ᐊᓪᓚᓂᐊᕆᐅᕐᓴᓂᕐᒧᑦ ᐊᓪᓚᒋᐅᕐᓴᓂᕐᒧᓗ ᐱᑕᖃᕐᑎᓯᔪᖅ ᐳᕐᑐᓂᕐᓴᒥ 
ᐃᓕᓐᓂᐊᑎᓂᒃ ᓴᓇᑦᑐᓴᐅᑎᓕᕆᓂᕐᒧᑦ ᐊᓪᓚᓂᐊᕆᐅᕐᓴᓂᕐᒧᓗ ᐊᓪᓚᒋᐅᕐᓴᓂᕐᒧᓗ ᐃᑲᔪᕐᓯᒍᑎᓂᒃ. 2025–
2026-ᒥ ᐃᓕᓐᓂᐊᓇᐅᑉ ᐊᕐᕌᒍᖓᓂ, ᓯᑕᒪᐅᔪᕐᑐᑦ ᐃᑲᔪᕐᑏᑦ ᐃᓕᓐᓂᐊᕈᑎᓂᒃ ᐱᓇᓱᑦᑎᑕᐅᓚᐅᕐᑐᑦ 
ᓯᑕᒪᐅᔪᕐᑐᓂ ᓄᓇᕕᒻᒥ ᓄᓇᓕᖏᓐᓂ (ᑰᑦᔪᐊᕌᐱᒃ, ᑲᖏᓱᔪᐊᖅ, ᐃᕗᔨᕕᒃ, ᑰᑦᔪᐊᖅ, ᑲᖏᕐᓱᐊᓗᑦᔪᐊᖅ, 
ᐊᑯᓕᕕᒃ ᐊᒻᒪᓗ ᐃᓄᑦᔪᐊᖅ). ᐊᕐᕌᒍᕐᓂ ᐊᓂᒍᕐᑐᓂᑎᑐᑦ, ᐱᓇᓱᑦᑎᑖᕐᓂᖅ ᐃᓪᓗᓴᕐᓂᒃ 
ᐊᑐᐃᓐᓇᖃᕐᓂᖏᓐᓄᑦ ᑐᖕᖓᕕᖃᕐᑐᖅ ᐊᒻᒪᓗ ᐱᓇᓱᐊᖃᑕᐅᔪᑦ ᐱᓇᓱᑦᑎᑖᕐᓂᒧᑦ ᐱᒍᓐᓇᓂᖏᓐᓄᓗ.  

• 2025–2026-ᒥ ᐃᓕᓐᓂᐊᓇᐅᑉ ᐊᕐᕌᒍᖓᓂ, ᐅᕕᒐᕐᑐᓂᒃ ᐱᓇᓱᐊᖃᑎᖃᓲᑦ ᐃᓕᓐᓂᐊᕕᒻᒥ 
ᓄᕐᖃᑎᑦᓯᑌᓕᓂᕐᒧᑦ ᐊᑐᓕᕐᑎᓯᓚᐅᕐᑐᑦ ᐱᓇᓱᐊᕐᑕᐅᔪᓂᒃ ᑕᓪᓕᒪᓂ ᓄᓇᓕᓐᓂ (ᑲᖏᕐᓱᐊᓗᑦᔪᐊᖅ, 



 

 

ᑰᑦᔪᐊᖅ, ᑲᖏᕐᓱᔪᐊᖅ, ᐅᒥᐅᔭᖅ ᐊᒻᒪᓗ ᑰᑦᔪᐊᕌᐱᒃ), ᓄᐃᑦᓯᓱᑎᒃ ᐱᓇᓱᖃᑎᒌᓐᓂᒥᒃ ᐃᓕᓐᓂᐊᕕᒻᒥ 
ᓄᓇᓕᓐᓂᓗ ᐅᓐᓂᑑᑦᔨᓱᑎᒃ ᐅᕕᒐᕐᑐᓂᒃ ᐃᓚᐅᑎᑦᓯᓂᕐᒧᑦ ᖃᐅᔨᓴᕐᓂᒧᓪᓗ.  

• ᓄᕐᕃᑦ | ᐅᕕᒐᕐᑐᓄᑦ ᑲᔩᐸᔅ ᐱᓇᓱᐊᕐᑕᐅᔪᖅ ᑲᔪᓯᔪᖅ ᓄᓇᒥ ᖃᓄᐃᓘᕐᑎᓯᓂᕐᒧᑦ ᑐᖕᖓᕕᓕᓐᓂ 
ᐱᓇᓱᐊᕐᓱᑎᒃ ᐳᕐᑐᓂᕐᓴᒥ ᐃᓕᓐᓂᐊᑎᓄᑦ 12-ᓂ ᓄᓇᕕᒻᒥ ᓄᓇᓕᓐᓂᒃ (ᐃᓘᓐᓇᑎᒃ ᓄᓇᓖᑦ 
ᐅᑯᐊᖑᖕᖏᑐᐃᓐᓇᑐᑦ ᓴᓪᓗᐃᑦ ᐊᒻᒪᓗ ᐊᐅᐸᓗᒃ), ᐅᑯᓂᖓᒐᓴᒃ ᑲᔪᓯᑦᓯᐊᑐᕕᓂᕐᓂᒃ ᐊᐅᓪᓚᓂᐅᔪᕕᓂᕐᒧᑦ 
ᐁᕆᓕᒥ.  

ᐅᐱᕐᖔᒥ ᐃᓕᓐᓂᐊᑕᐅᔪᑦ ᑲᔪᓯᔪᑦ ᐱᒻᒪᕆᐅᓂᖏᑦ ᐃᑲᔪᕐᓱᑎᒃ ᐃᓕᓐᓂᐊᑏᑦ ᑲᔪᓯᑦᓯᐊᓂᖏᓐᓄᑦ 
ᐱᔭᕇᕈᑎᑖᕐᓂᖏᓐᓄᑦ. ᑖᒃᑯᐊ ᐃᓕᓐᓂᐊᑕᐅᔪᑦ ᐱᑕᖃᕐᑎᑕᐅᔪᑦ ᓄᓇᓕᓐᓂ ᕈᓐᓇᓕᑐᐊᕐᒪᑕ, ᐱᐅᓯᐅᒥᑎᑦᓯᓱᑎᒃ 
ᐱᒍᓐᓇᑎᑦᓯᓂᕐᒥᒃ ᐃᓕᓐᓂᐊᑎᓂᒃ ᐱᑕᖃᕆᐊᓕᓐᓂᒃ ᐳᕐᑐᓂᕐᓴᒥ ᐳᕐᑐᓂᓕᓐᓄᑦ ᖁᕝᕙᕆᐊᕈᑎᓂᒃ. ᐃᓚᒋᐊᕈᑎ 
ᐃᑲᔪᕐᓯᒍᑎ ᐊᑐᐃᓐᓇᐅᒥᔪᖅ ᐃᓕᓐᓂᐊᓇᐅᑉ ᐊᕐᕌᒍᓕᒫᖓᓂ ᐃᑲᔪᕐᑕᐅᓂᒃᑯᑦ ᐃᓕᓐᓂᐊᑕᖏᓐᓄᑦ 
ᐊᓂᕐᕋᖏᓐᓂ ᐃᓕᓐᓂᐊᑎᑦᓯᓂᕐᒧᑦ ᐊᒻᒪᓗ ᐃᑲᔪᕐᓂᒧᑦ ᒪᓕᒐᕐᓄᑦ (SO-08). 

• ᐅᐱᕐᖔᒥ ᐃᓕᓐᓂᐊᒉᑦ ᐱᑕᖃᕐᑎᑕᐅᔪᑦ ᐳᕐᑐᓂᕐᓴᒥ 4 ᐊᒻᒪᓗ 5 ᐅᑯᓂᖓ ᐱᑕᖃᕐᓱᑎᒃ ᐃᓄᑦᑎᑐᑦ, 
ᖃᓪᓗᓈᑎᑐᑦ, ᐅᐃᒍᐃᑎᑐᑦ, ᓴᓇᑦᑐᓴᐅᑎᓕᕆᓂᖅ, ᐃᓄᓕᕆᓂᕐᒧᑦ ᐃᓕᓐᓂᐊᓂᖅ, ᓱᑯᐃᔦᐃᓂᕐᒧᑦ, 
ᐃᓕᓐᓂᐊᑎᑦᓯᒍᑏᑦ ᐃᓕᓐᓂᐊᑎᐅᑉ ᑭᖕᖒᒪᒋᔭᖏᓐᓅᓕᕐᑎᑕᐅᒪᑦᓱᑎᒃ ᐊᑐᓂ ᓄᓇᓕᓐᓂ. ᔫᓂ 2025-ᒥ, 
ᑲᑎᑦᓱᑎᒃ ᒪᕐᕉᒃ ᐃᓕᓐᓂᐊᑐᑦᓴᖑᑐᕕᓃᒃ ᑲᔪᓯᑦᓯᐊᓱᑎᓪᓗ ᐃᓕᓐᓂᐊᑕᒥᓂᒃ (ᑰᑦᔪᐊᖅ ᐊᒻᒪᓗ ᐅᒥᐅᔭᖅ). 

• 2025–2026-ᒥ ᐃᓕᓐᓂᐊᓇᐅᑉ ᐊᕐᕌᒍᖓᓂ, 67 ᐃᓕᓐᓂᐊᑏᑦ ᐱᕙᓪᓕᑎᑕᐅᔪᕕᓃᑦ ᐃᓕᓐᓂᐊᑕᖏᓐᓄᑦ 
ᐃᑲᔪᕐᑕᐅᒍᑎᓄᑦ ᐱᑦᔪᔭᐅᒍᑎᖓᓄᑦ ᒪᓕᒐᐅᑉ SO-08-ᑯᑎᒍᑦ, ᑕᒪᖏᓐᓂ ᓄᓇᕕᒻᒥ ᐊᒻᒪᓗ ᓯᓚᑖᓂ 
ᓄᓇᕕᐅᑉ.  

ᑲᑎᒪᔩᑦ ᖃᐅᔨᑎᑕᐅᔪᕕᓃᑦ ᐃᓕᓐᓂᐊᑏᑦ ᐃᓕᓐᓂᐊᑎᑦᓯᔩᓪᓗ ᐃᓂᑦᓴᓕᐅᕐᓂᒧᑦ ᐱᓇᓱᐊᕐᑕᐅᔪᓂᒃ, 
ᐋᕐᕿᑕᐅᓯᒪᔪᖅ ᐱᓇᓱᐊᖃᑎᖃᕐᓱᑎᒃ ᑲᓇᑕᒥ ᐃᓕᓐᓂᐊᕕᕐᔪᐊᖏᓐᓂᒃ. ᑖᓐᓇ ᐱᒋᐊᕐᑎᑕᐅᓯᒪᔪᖅ 
ᖃᐅᔨᒪᓂᖃᓕᕐᑎᓯᔪᖅ ᐃᑲᔪᕐᓂᖃᕐᑎᓗᒋᑦ ᐃᓕᓐᓂᐊᕕᒻᒥ ᐃᑲᔪᕐᓯᓂᖏᓐᓄᑦ. ᐱᓇᓱᐊᕐᑕᐅᔪᖅ 
ᐃᑲᔫᑎᖃᕐᒥᔪᖅ ᐃᓚᒋᐊᕈᑎᒥᒃ ᐊᑐᕐᓂᖃᕐᓱᓂ ᐊᖏᓂᕐᓴᒥᒃ ᐱᓇᓱᑦᑎᑖᕋᓱᐊᕐᓂᒧᑦ ᖃᐅᔨᑎᑦᓯᓂᒃᑯᑦ ᓯᕗᓂᕐᒥ 
ᐃᓕᓐᓂᐊᑎᑦᓯᔨᐅᓂᐊᕐᑐᓄᑦ ᓄᓇᕕᒃ ᖃᓄᐃᓕᖓᓂᖓᓄᑦ. 

• ᐱᓇᓱᐊᕐᑕᐅᔪᖅ ᑐᕌᒐᓕᒃ ᓯᑕᒪᖓᓂ ᐊᕐᕌᒍᖓᓃᓕᕐᑐᒥᒃ ᐊᒻᒪᓗ ᑭᖑᓪᓕᐹᖓᓂ ᐃᓕᓐᓂᐊᕕᕐᔪᐊᒥ 
ᐃᓕᓐᓂᐊᑎᒥᒃ (ᐃᓕᓐᓂᐊᓂᓕᕆᓂᕐᒧᑦ ᐱᔭᕇᕈᑎ ᐃᓕᓐᓂᐊᕕᕐᔪᐊᒥ), ᐱᔭᕇᕐᑐᖅ ᐱᖓᓲᔪᕐᑐᒥ ᓯᑕᒪᐅᔪᕐᑐᒧᑦ 
ᐱᓇᓱᐊᕈᓯᕐᒧᑦ ᐃᓂᑦᓴᓕᐅᕐᑕᐅᔪᑦ ᓄᓇᕕᒻᒥ ᐃᓕᓐᓂᐊᕕᒻᒥ. ᐱᒍᓐᓇᓂᖃᑦᓯᐊᑐᖅ ᐃᓕᓐᓂᐊᑎᑦᓯᔨ ᑲᔪᖏᕐᓭᔨ 
ᐊᒻᒪᓗ ᐊᑐᐃᓐᓇᐅᔪᑦ ᐃᓪᓗᖃᕐᑎᑕᐅᓂᖃᕆᐊᓕᒃ ᐊᑐᓂ ᐃᓂᑦᓴᓕᐅᕐᑕᐅᔪᒧᑦ.  

• 2025–2026-ᒥ ᐃᓕᓐᓂᐊᓇᐅᑉ ᐊᕐᕌᒍᖓ, ᖁᓕᐅᖕᖏᒐᕐᑐᑦ ᐃᓂᑦᓴᐅᓕᐅᕐᑕᐅᔪᕕᓃᑦ ᐱᔭᕇᕐᑕᐅᔪᕕᓃᑦ 
ᑕᓪᓕᒪᓂ ᓄᓇᓕᓐᓂ: ᑲᖏᕐᓱᐊᓗᑦᔪᐊᖅ, ᑰᑦᔪᐊᖅ, ᐅᒥᐅᔭᖅ, ᑕᓯᐅᔭ ᐊᒻᒪᓗ ᑰᑦᔪᐊᕌᐱᒃ.   

• ᐱᓇᓱᑦᑎᑖᕋᓱᐊᕐᓂᑐᐃᓐᓇᒧᑦ ᐱᓇᓱᐊᕈᑎᐅᖕᖏᑲᓗᐊᕐᑎᓗᒍ, ᐱᓇᓱᐊᕐᑕᐅᔪᖅ ᐃᑲᔪᕐᖁᖅ ᐊᑯᓃᕐᑐᒥᒃ 
ᐱᐅᒋᔭᐅᑎᑦᓯᓂᕐᒥᒃ ᐊᑕᑎᑦᓯᓂᕐᒧᓗ ᐱᒐᓱᐊᕐᓂᐅᔪᓂᒃ ᑕᑯᑦᓴᐅᑎᑦᓯᓱᓂ ᓯᕗᓂᕐᒥ ᐃᓕᓐᓂᐊᑎᑦᓯᔨᓂᒃ 
ᓄᓇᕕᐅᑉ ᖃᓄᐃᓕᖓᓂᖓᓅᓕᖓᑎᓪᓗᒍ.  

ᑲᑎᒪᔩᑦ ᐊᖏᕐᑐᕕᓃᑦ ᐊᓯᑦᔨᖁᔭᐅᔪᓄᑦ ᑲᔪᓯᓂᖏᓐᓄᑦ ᓄᓇᖓᓂ ᓱᒃᑯᓇᕐᑐᐃᔦᓂᕐᒧᑦ ᐱᓇᓱᐊᕐᑕᐅᓂᖓᓄᑦ 
ᓴᓇᔭᐅᕕᒻᒧᑦ ᐳᕕᕐᓂᑐᒥ ᑰᑦᔪᐊᒥᓗ. ᑖᓐᓇ ᐱᓇᓱᐊᕐᑕᐅᒐᓱᐊᕐᑐᖅ ᓄᐃᑕᑎᑦᓯᔪᖅ ᑲᑎᕕᒃ ᐃᓕᓴᕐᓂᓕᕆᓂᖅ 
ᑐᓂᓯᒪᓂᖓᓄᑦ ᐊᕙᑎᒥᒃ ᑲᒪᑦᓯᐊᓂᕐᒥᒃ ᒪᓕᑦᓱᓂᓗ ᐊᑦᔨᒌᓕᕐᑎᑕᐅᓂᖏᓐᓄᑦ ᐱᓇᓱᐊᕈᑏᑦ ᐊᑐᕐᑕᐅᓕᕐᑐᑦ 
ᐊᒻᒪᓗ ᐊᑐᓕᕐᑎᑕᐅᕙᓪᓕᐊᓱᑎᒃ ᐃᓘᓐᓇᖏᓐᓄᑦ ᐃᖏᕐᕋᑎᑕᖏᓐᓄᑦ 2019-ᒥᓂᑦ.  

• ᑲᑎᒪᔩᑦ ᐊᖏᕐᑐᕕᓃᑦ ᐱᓇᓱᒍᑦᔨᒍᑎᒥᒃ ᐊᒻᒪᓗ ᑭᖑᓂᐊᓂ ᐊᓯᑦᔨᖁᔨᒍᑎᓂᒃ ᓄᓇᖓᓄᑦ 
ᓱᒃᑯᓇᕐᑐᐃᔦᓂᕐᒧᑦ ᐱᓇᓱᐊᕐᑕᐅᔪᒥᒃ ᑕᒪᖏᓐᓂ ᐳᕕᕐᓂᑐᒥ ᑰᑦᔪᐊᒥᓗ. ᐳᕕᕐᓂᑐᒥ, ᐱᓇᓱᒍᑦᔨᒍᑎ 
ᐁᑦᑐᑎᐅᔪᕕᓂᖅ ᑭᖑᓂᐊᓂ ᐃᓄᓕᒫᓂᒃ ᐊᑭᑦᑐᕋᐅᑎᑎᑦᓯᓂᖃᓚᐅᕐᓱᑎᒃ ᐱᓇᓱᐊᕐᓂᒧᑦ ᓄᓇᒥᒃ 
ᓱᒃᑯᓇᕐᑐᐃᔦᓂᕐᒧᑦ ᓇᓗᓀᕐᑕᐅᒪᔪᓂ ᐃᓪᓗᓂ, ᐃᑭᓐᓂᐹᓂᒃ ᒪᓕᑦᓯᐊᑐᓂᒃ ᐱᓇᓱᒍᑦᔨᒍᑎᑖᕋᓱᐊᕐᑐᖅ 
ᓇᓪᓕᑳᕐᑕᐅᔪᕕᓂᖅ ᑲᔪᓯᓂᑦᓴᖓᓄᑦ ᐱᓇᓱᐊᕐᓂᒥᒃ.  

http://kativik.qc.ca/wp-content/uploads/2021/09/SO-08-Policy-Home-Schooling-Tutoring-I.pdf
http://kativik.qc.ca/wp-content/uploads/2021/09/SO-08-Policy-Home-Schooling-Tutoring-I.pdf
http://kativik.qc.ca/wp-content/uploads/2021/09/SO-08-Policy-Home-Schooling-Tutoring-I.pdf

• ᑰᑦᔪᐊᒥ, ᑲᑎᒪᔩᑦ ᐊᖏᕐᑐᕕᓃᑦ ᐊᒥᓱᓂᒃ ᐊᓯᑦᔨᖁᔭᐅᔪᓄᑦ ᐃᓚᒋᔭᐅᑎᓪᓗᒋᑦ ᑐᖓᓕᖓᓄᑦ 
ᓱᒃᑯᓇᕐᑐᐃᔦᓂᕐᒧᑦ ᐱᓇᓱᐊᕐᑕᐅᔪᒧᑦ ᔮᓂᒻᒪᕆ ᐃᓕᓐᓂᐊᕕᖓᓂ. ᑖᒃᑯᐊ ᐋᕐᕿᒋᐊᕈᑏᑦ ᐱᑕᖃᕆᐊᓕᕕᓃᑦ 
ᐱᓇᓱᐊᕐᓂᒥᒃ ᖃᐅᔨᒪᔭᐅᖕᖏᑐᓂᒃ ᖃᓄᐃᓕᖓᓂᐅᔪᓄᑦ ᐊᒻᒪᓗ ᐃᓚᒋᐊᕈᑎᓄᑦ ᐋᕐᕿᒋᐊᕆᓂᕐᒧᑦ 
ᐱᑕᖃᕆᐊᓕᓐᓄᑦ ᓇᓗᓀᕐᑕᐅᔪᕕᓂᕐᓄᑦ ᓴᓇᑎᓪᓗᒋᑦ, ᐃᓚᐅᑎᓪᓗᒋ5 ᐋᕐᕿᓯᒪᓂᖓᑕ ᐋᕐᕿᒋᐊᕐᑕᐅᓂᖓ, 
ᐊᒻᒪᓗ ᐊᕙᑎᒧᑦ ᓱᒃᑯᑎᑦᓯᑌᓕᓂᕐᒧᑦ ᐱᓇᓱᐊᕈᑎᑦᓭᑦ. ᐃᓘᓐᓇᑎᒃ ᐊᓯᑦᔨᖁᔭᐅᔪᑦ ᕿᒥᕐᕈᑕᐅᔪᕕᓃᑦ 
ᓱᓕᑎᑕᐅᑦᓱᑎᓪᓗ ᐱᓇᓱᑦᑎᒪᕆᓐᓄᑦ ᓴᓇᔨᒻᒪᕆᓐᓄᑦ ᐊᒻᒪᓗ ᓴᓇᒻᒪᓴᓕᐅᕐᑎᓄᑦ ᓯᕗᓂᐊᓂ 
ᐊᖏᕐᑕᐅᓚᐅᕐᑎᓇᒋᑦ.   

• ᑖᒃᑯᐊ ᐱᓇᓱᐊᕐᑕᐅᔪᑦ ᑲᔪᓯᑎᑕᐅᔪᑦ ᑮᓇᐅᔭᖃᕐᑎᑕᐅᓗᑎᒃ ᐱᖁᑎᒻᒪᕇᑦ ᐋᕐᕿᓯᒪᑎᑕᐅᓂᖏᓐᓄᑦ ᐊᒻᒪᓗ 
ᑐᕌᒐᖃᕐᓱᑎᒃ ᐊᑦᑕᓇᖕᖏᑐᓂᒃ, ᒪᓕᑦᓯᐊᑐᓂᒃ, ᖃᓄᐃᖕᖏᓯᐊᕐᑐᓂᒃ ᐃᓕᓐᓂᐊᕕᖃᕐᓂᒧᑦ.   

ᑲᑎᒪᔩᑦ ᑐᓴᕐᑎᓯᓚᐅᕐᑐᑦ ᐱᕙᓪᓕᐊᓂᖏᓐᓂᒃ ᓄᐃᕙᓪᓕᐊᓂᖓᓄᑦ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᕕᒻᒧᑦ 
ᓄᓇᕕᒻᒥ. ᑖᓐᓇ ᐱᔭᕆᐊᑐᔪᖅ ᐱᒋᐊᕐᑎᑕᐅᓯᒪᔪᖅ ᓯᕗᒧᐊᕐᐸᓕᐊᔪᖅ ᐱᖓᓱᓂ ᐱᒻᒪᕆᐅᔪᓂ: 1) 
ᐱᓇᓱᐊᖃᑎᒌᓐᓂᖏᓐᓄᑦ ᒪᑭᕝᕕᑯᓪᓗ ᐃᑲᔪᓂᕐᒥᒃ ᐅᖄᖃᑎᒌᓐᓂᒧᑦ ᐱᑦᔪᑎᒋᑦᓱᒍ ᐊᖏᓕᒋᐊᕐᑕᐅᓂᖓ 
ᑲᑎᕕᒃ ᐃᓕᓴᕐᓂᓕᕆᓂᕐᒥ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᕕᒻᒧᑦ ᑎᓕᔭᐅᒪᐅᑎᖓᓄᑦ; 2) ᐱᕙᓪᓕᐊᑎᑦᓯᓂᕐᒧᑦ 
ᐃᓕᓐᓂᐊᒐᕐᓂᒃ ᓴᓇᖕᖑᐊᓂᕐᒧᑦ, ᐊᓪᓚᓂᕐᒧᑦ ᐊᒻᒪᓗ ᑐᓴᐅᒪᑎᑦᓯᓂᕐᒧᑦ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᕕᒻᒥ 
ᓄᓇᕕᒻᒨᓕᖓᓕᕐᑎᑕᐅᑎᓪᓗᒋᑦ; ᐊᒻᒪᓗ 3) ᓄᐃᑕᐅᓂᖓ ᐊᐅᓚᑦᓯᓂᓕᕆᓂᕐᒧᑦ ᑐᑦᑕᕕᐅᓂᐊᕐᑐᖅ ᑐᕌᖓᔪᖅ 
ᐊᖏᓕᒋᐊᕐᑎᓯᕐᓂᒧᑦ ᐊᑐᐃᓐᓇᖃᕈᓐᓇᓂᕐᒥᒃ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᓂᕐᒧᑦ ᓄᓇᕕᒻᒥᐅᓄᑦ 
ᓄᓇᓕᓕᒫᖏᓐᓂ. 

• ᐱᒋᐊᕐᑎᑕᐅᒪᔪᖅ ᓴᐳᒻᒥᔭᐅᔪᖅ ᐊᒥᓱᓂ ᐊᕐᕌᒍᓂ ᑮᓇᐅᔭᖃᕐᑎᑕᐅᓂᕐᒧᑦ ᐊᖏᖃᑎᒌᒍᑎᒧᑦ ᑐᕐᖃᑕᕐᕕᖓᓗ 
ᐳᕐᑐᓂᕐᓴᒥᒃ ᐃᓕᓐᓂᐊᓂᕐᒧᑦ, ᐱᑕᖃᕐᑎᓯᓲᑦ ᐃᑲᔪᕐᑕᐅᒍᑎᓂᒃ ᓯᕗᒧᐊᑦᑎᓯᓂᕐᒧᑦ ᐱᕙᓪᓕᐊᑎᑕᐅᓂᖓᓄᑦ 
ᐳᕐᑐᓂᕐᓴᒥ ᐃᓕᓐᓂᐊᕖᑦ ᑖᒃᑯᓄᖕᖓᓕᖓᔪᓄᓪᓗ ᐃᓕᓐᓂᐊᑎᑦᓯᒍᑏᑦ 2028-ᒧᑦ ᑎᑭᓪᓗᒍ.  

• ᐱᓇᓱᐊᕐᑕᐅᕙᓪᓕᐊᓕᕐᒥᔪᖅ ᐋᕐᕿᓱᐃᓂᖅ ᓴᓇᖕᖑᐊᓂᕐᒧᑦ, ᐊᓪᓚᓂᕐᒧᑦ ᐊᓪᓚᓂᐊᓂᕐᒧᓪᓗ ᐅᖄᓂᕐᒧᓗ 
ᐃᓕᓐᓂᐊᑎᑦᓯᒍᑏᑦ ᐋᕐᕿᓱᕐᑕᐅᒪᔪᑦ ᓄᓇᕕᐅᑉ ᖃᓄᐃᓕᖓᓂᖓᓄᑦ. ᑖᓐᓇ ᐃᓚᐅᑎᑦᓯᔪᖅ ᐱᓇᓱᑦᑎᑖᕐᓂᒥᒃ 
ᐊᑦᔨᐅᖏᑦᑐᒥᒃ ᐃᑲᔪᕐᑕᐅᒍᑎᓄᑦ ᐋᕐᕿᒋᐊᕐᕆᓂᕐᒧᑦ ᐃᓕᓐᓂᐊᒐᐅᑉ ᑐᖕᖓᕕᖏᓐᓂᒃ ᐊᒻᒪᓗ ᑐᓂᓯᓂᖅ 
ᐱᒋᐊᖕᖓᐅᑎᓂᒃ ᐆᑦᑐᕋᐅᑎᓂᒃ ᓄᓇᕕᒻᒥ ᓄᓇᓕᖏᓐᓂ ᐃᓚᐅᑎᑦᓯᔪᓂᒃ ᓄᓇᒦᑦᓱᑎᒃ ᐃᓕᓐᓂᐊᓂᕐᒧᑦ 
ᐃᓗᓕᓕᓐᓂᒃ.  

• ᒫᓐᓇᓕ, ᐊᐅᓚᑦᓯᓂᓕᕆᓂᕐᒧᑦ ᑐᑦᑕᕕᒃ ᐋᕐᕿᓱᕐᑕᐅᔪᖅ ᐃᑲᔪᕐᓯᒍᑕᐅᑦᓱᓂ ᐋᕐᕿᓱᐃᒋᐊᓪᓛᓂᕐᒥᒃ ᐳᕐᑐᓂᓴᒥ 
ᐃᓕᓐᓂᐊᕕᒻᒥᒃ, ᑲᔪᓯᑎᑦᓯᓗᓂ ᐱᓇᓱᐊᖃᑎᒌᓐᓂᒥᒃ ᓄᓇᓕᓕᒫᓂ ᐱᓇᓱᐊᖃᑕᐅᔪᓂᒃ, ᐊᒻᒪᓗ 
ᐊᖏᓕᒋᐊᕐᑎᓯᓗᓂ ᐊᑐᐃᓐᓇᖃᕈᓐᓇᓂᖏᓐᓂᒃ ᐃᓕᓐᓂᐊᑎᑦᓯᒍᑕᐅᔪᓄᑦ ᒪᓂᒪᑎᑕᐅᔪᓄᑦ ᓄᓇᕕᒻᒥ. 
ᐱᒋᐊᖕᖓᓂᖓᑕ ᐊᓪᓗᕆᐊᕐᓂᖓᓄᑦ ᐃᓚᐅᑎᑦᓯᕗᖅ ᐱᓇᓱᑦᑎᑖᕐᓂᒥᒃ ᑐᓂᒪᔪᓂᒃ ᑖᑦᓱᒧᖓ 
ᐱᒋᐊᕐᑎᑕᐅᔪᒧᑦ, ᖃᐅᔨᒋᐊᕐᕕᖃᕐᓗᓂ ᓄᓇᓕᓕᒫᓂ ᐱᓇᓱᐊᖃᑕᐅᔪᓄᑦ, ᐊᒻᒪᓗ ᓱᒃᑫᑐᒥᒃ ᓅᑉᐸᓕᐊᓗᓂ 
ᐃᓚᖏᓐᓄᑦ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᕈᑎᓄᑦ ᓄᑖᒧᑦ ᑖᑦᓱᒧᖓ ᐋᕐᕿᓱᕐᓯᒪᐅᑎᒧᑦ.   

• ᐊᑕᐅᑦᓯᑯᒃ, ᑖᒃᑯᐊ ᐱᒐᓱᐊᕐᑕᐅᔪᑦ ᐃᑲᔪᕐᓯᔪᑦ ᓴᓇᓂᕐᒧᑦ ᑐᑭᒧᐊᑦᑎᑕᐅᔪᓄᑦ ᐊᑐᐃᓐᓇᖃᕐᓂᒧᑦ ᐳᕐᑐᓂᓴᒥ 
ᐃᓕᓐᓂᐊᕕᒻᒥ ᐃᓕᓐᓂᐊᓂᓕᕆᒍᑎᓄᑦ ᓄᐃᑕᑎᑦᓯᔪᓂᒃ ᑭᖕᖒᒪᒋᔭᐅᔪᓂᒃ ᓯᕗᓪᓕᐅᔭᐅᒋᐊᓕᓐᓂᓗ 
ᓄᓇᕕᒻᒥᐅᓄᑦ.  

ᑲᑎᒪᔩᖅ ᖃᐅᔨᑎᑕᐅᓚᐅᕐᑐᑦ ᐊᑦᔨᒌᖕᖏᑐᓂᒃ ᐱᓀᓗᑕᓂᒃ ᐊᑑᑎᔭᐅᔪᓄᑦ ᓄᓇᕕᒃ ᓯᕗᓂᑦᓴᕘᕐᒥ 
ᐱᓇᓱᐊᖃᑎᒌᓄᑦ ᐊᕐᕌᒍᓚᐅᕐᑐᒥ ᐊᕐᖁᑎᒋᓚᖓᔭᖏᓐᓂᒃ ᖃᐅᔨᓴᕐᑎᓗᒋᑦ ᐱᓇᓱᑦᑏᑦ ᐊᓯᑦᔨᑕᕐᓂᖏᓐᓄᑦ 
ᐊᒻᒪᓗ ᐋᕐᕿᓱᕐᓯᒪᓂᖓᑕ ᐊᓯᑦᔨᓂᖓᓄᑦ ᑲᔪᓯᖏᓐᓇᑎᓪᓗᒋᑦ ᐃᖏᕐᕋᑎᑕᖏᑦ ᐃᓕᓐᓂᐊᕈᑎᓕᐅᕐᓂᖏᓐᓄᓗ. 
ᓯᕗᓂᖓᒍᑦ ᓄᓇᕕᒃ ᓯᕗᓂᑦᓴᕘᒃᑯᑦ ᖁᓕᓂᒃ ᐊᕐᕌᒍᕐᓯᐅᑎᓪᓗᒋᑦ 2026-ᒥ, ᐳᕐᑐᓂᕐᓴᒋᐊᓪᓚᒥᒃ 
ᐃᓕᓐᓂᐊᑎᓄᑦ ᐱᑦᔪᔭᐅᕕᖓ ᐱᓇᓱᐊᕐᑐᖅ ᖃᐅᔨᓴᕐᓂᒧᑦ ᐱᓇᓱᐊᕐᑕᐅᔪᒥᒃ ᑐᕌᒐᓕᒻᒥᒃ ᓇᓗᓀᕐᓯᓂᕐᒧᑦ 
ᓲᖑᓂᖏᓐᓂᒃ ᐊᒻᒪᓗ ᐃᓕᑉᐸᓕᐊᒍᑕᐅᔪᓂᒃ ᓲᖑᓯᒋᐊᕈᑕᐅᓂᐊᕐᑐᓄᑦ ᑖᑦᓱᒧᖓ ᐊᑦᔨᐅᖏᑦᑐᒧᑦ ᐊᕐᕌᒍᒥ 
ᐊᑕᐅᓯᕐᒥ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᓂᐅᔪᒧᑦ. 

• ᐃᓚᒋᔭᐅᑎᓪᓗᒍ ᖁᓕᓂᒃ ᐊᕐᕌᒍᕐᓯᐅᓂᖓᓄᑦ, ᓄᓇᕕᒃ ᓯᕗᓂᑦᓴᕗᑦ ᐱᓇᓱᐊᖃᑎᖃᕐᑐᖅ 
ᐃᓕᓐᓂᐊᕕᕐᔪᐊᖓᓂᒃ ᐋᑐᕚᒥ ᖃᐅᔨᓴᕐᓂᒧᑦ ᐱᓇᓱᐊᕐᑕᐅᔪᓂᒃ ᐃᓚᐅᑎᑦᓯᓚᖓᔪᓂᒃ ᐊᐱᕐᓱᑲᑦᑕᓂᕐᒥᒃ 
ᐃᓕᓐᓂᐊᑎᓂᒃ ᐱᓇᓱᑦᑎᓂᓪᓗ. ᑐᕌᒐᖓ ᑐᑭᓯᒪᑦᓯᐊᓕᐅᒥᓂᕐᒧᑦ ᑲᔪᓯᑦᓯᐊᑐᓂᒃ, ᐊᒻᒪᓗ  
ᐱᐅᓯᐅᒥᒋᐊᕐᕕᓴᖃᕐᑎᓯᔪᓂᒃ, ᐃᑲᔪᕐᓂᒧᑦ ᑲᔪᓯᔪᒥᒃ ᐱᕙᓪᓕᐊᑎᑦᓯᓂᕐᒧᑦ ᐃᓕᓐᓂᐊᕈᑎᓂᒃ.   



 

 

• ᐃᓚᒋᐊᕈᑎᐅᑎᓪᓗᒍ, ᑲᑎᒪᔩᑦ ᓀᑦᑐᒥᒃ ᑐᑭᓯᑎᑕᐅᓚᐅᕐᑐᑦ ᐅᓄᕐᓂᖏᓐᓂᒃ ᐃᖏᕐᕋᑎᑕᐅᓂᖓᓄᑦ 
ᐱᓀᓗᑕᓂᒃ ᐊᑑᑎᔭᐅᖃᑦᑕᑐᓂᒃ ᐊᕐᕌᒎᑉ ᐃᓗᐊᓂ, ᐃᓚᐅᑎᓪᓗᒋᑦ ᐱᓇᓱᑦᑏᑦ ᐊᓯᑦᔨᑕᕐᓂᖏᑦ 
ᐃᓐᓄᓯᒪᖕᖏᑐᐃᓪᓗ, ᓱᕐᕃᓂᖏᓪᓗ ᐃᓕᓐᓂᐊᑎᑦᓯᒍᑕᐅᒋᐊᓕᓐᓄᑦ.  

• ᐅᖄᖃᑎᒌᑦᑎᓗᒋᑦ, ᑲᑎᒪᔩᑦ ᐅᖃᕐᑐᕕᓃᑦ ᐃᓕᓐᓂᐊᑏᑦ ᐃᓕᓐᓂᐊᓯᐊᕐᓂᖏᑦ ᐃᓚᐅᑦᓯᐊᓂᖏᓪᓗ 
ᐋᕐᕿᓱᕐᑕᐅᒋᐊᓖᑦ ᓂᕆᐅᒋᔭᐅᔪᓄᑦ ᐱᒍᓐᓇᓯᒋᐊᓕᖏᓐᓄᑦ, ᑕᑯᓐᓇᑐᐃᓐᓇᕈᓐᓀᓗᒋᑦ ᐅᑎᕐᑕᑲᑦᑕᓂᖏᑦ 
ᐱᓀᓗᑌᑦ. ᐅᖃᕐᑐᕕᓃᑦ ᐱᒻᒪᕆᐅᓂᖓᓂᒃ ᐃᓕᑦᓯᑎᑦᓯᓂᕐᒥᒃ ᓲᖑᔪᒥᒃ ᐱᓇᓱᓐᓂᒧᑦ ᐃᓗᕐᖁᓯᕐᒥᒃ 
ᐃᑲᔪᕐᓗᑎᓪᓗ ᐃᓕᓐᓂᐊᑎᓂᒃ ᐱᒍᓐᓇᓯᕙᓪᓕᐊᑎᓪᓗᒋᑦ ᐱᕕᑦᓴᒥᒃ ᐊᐅᓚᑦᓯᒍᓐᓇᓂᕐᒥᒃ, ᐅᖃᕐᓱᑎᒃ ᐃᓚᐅᔪᑦ 
ᐃᓄᒻᒪᕆᐅᓂᖏᓐᓂᒃ ᐅᕕᒐᕐᑑᓱᑎᓪᓗ ᐊᑐᐃᓐᓇᕈᕐᑎᑐᑦ ᐊᓯᑦᔨᓂᕐᒧᑦ ᐱᓇᓱᕝᕕᓄᑦ ᐅᕝᕙᓘᓐᓃᑦ ᐳᕐᑐᓂᕐᓴᒥ 
ᐃᓕᓐᓂᐊᓂᕐᒧᑦ.  

ᑲᑎᒪᔩᑦ ᐅᓂᒃᑳᕕᐅᔪᕕᓃᑦ ᐱᒋᐊᕐᑎᑕᐅᓯᒪᔪᓂᒃ ᐱᒻᒪᕆᓐᓂᒃ ᓯᕗᓕᕐᑕᐅᓱᑎᒃ ᐃᓱᒪᒧᑦ ᐃᓱᒪᓕᕆᓂᕐᒧᑦ 
ᐃᑲᔪᕐᑎᐅᓂᕐᒧᑦ ᐱᓇᓱᖃᑎᒌᓄᑦ ᐱᒍᑦᔨᒋᐊᓪᓛᕈᑎᓂᒃ ᓴᑐᕐᓇᑐᖃᕈᑎᓂᓪᓗ ᐱᒍᑦᔨᐅᑏᒃᑯᓂ. ᑖᒃᑯᐊ 
ᐱᒋᐊᕐᑎᑕᐅᓯᒪᔪᑦ ᑕᑯᓐᓇᓂᓖᑦ ᓱᖑᓯᑎᑦᓯᒋᐊᕐᓂᒥᒃ ᐊᑐᕐᑎᓯᑦᑌᓕᓂᕐᒧᓗ ᐅᐃᕆᓇᕐᑐᓂᒃ ᐊᑐᕐᓂᒧᑦ 
ᐱᒍᒪᔭᐅᓕᕐᑎᓯᓂᕐᒧᓗ ᐱᓇᓱᐊᕈᑎᓂᒃ ᐃᑲᔪᕐᓂᒥᒃ ᐃᓕᓐᓂᐊᑏᑦ ᖃᓄᐃᖕᖏᓯᐊᕐᓂᖏᓐᓄᑦ ᐱᑕᖃᕐᑎᓯᓂᕐᒧᑦ 
ᐊᑦᑕᓇᖕᖏᑐᒥᒃ ᐃᓕᓐᓂᐊᕕᒻᒥ. 

• ᐋᕐᕿᓯᒪᓂᖏᑦ ᐊᒻᒪᓗ ᐊᑐᕐᑕᐅᓂᐊᕐᑐᑦ: ᐃᓘᓐᓈᒍᑦ ᕿᒥᕐᕈᓂᖅ ᐱᓇᓱᐊᑎᓂᒃ ᐱᓇᓱᐊᕈᑎᐅᔪᓂᒃ ᐃᓱᒪᒧᑦ 
ᓱᕐᕋᓇᕐᑐᓂᒃ ᐊᑐᕐᓂᐅᔪᓂᒃ ᐃᓕᓐᓂᐊᕕᒻᒥ ᑐᓴᕐᑎᓯᒍᑕᐅᔪᕕᓂᖅ. ᑐᖕᖓᕕᖃᕐᓱᓂ ᓱᒃᑯᑎᑦᓯᑌᓕᓂᕐᒥᒃ, 
ᓱᒃᑯᓇᕐᑐᓂᒃ ᒥᑭᓕᒋᐊᕐᑎᓯᓂᕐᒧᑦ, ᐋᕐᕿᓱᐃᓂᕐᒧᑦ ᐱᓇᓱᐊᕈᑏᑦ, ᐊᒻᒪᓗ ᐃᓄᐃᑦ ᐱᒻᒪᕆᐅᑎᑕᖏᑦ, ᑖᒃᑯᐊ 
ᐱᓇᓱᐊᕈᑕᐅᔪᑦ ᑕᑯᓐᓇᓂᓖᑦ ᐃᑲᔪᕐᓂᒥᒃ ᐱᓇᓱᐊᕈᑎᓂᒃ ᓱᒋᐊᕐᓂᒍᑎᑐᐃᓐᓇᐅᖏᑦᑐᓂᒃ.  

• ᐱᓇᓱᒐᖏᑦ, ᑲᒪᒋᒋᐊᓕᖏᑦ, ᖃᓄᐃᓕᒍᑕᐅᔪᓪᓗ ᐱᓇᓱᐊᕐᑕᐅᒍᑎᖏᑦ: ᑐᑭᓯᓇᕐᑎᑕᐅᓂᖏᑦ 
ᑲᑐᑦᔮᕆᔭᐅᑦᓱᑎᒃ ᑲᒪᒋᔭᐅᒋᐊᓖᑦ ᐃᓕᓐᓂᐊᕕᒻᒥ ᐱᓇᓱᑦᑎᓄᑦ, ᐃᓕᓐᓂᐊᑎᓄᑦ, ᐃᓚᒌᓄᑦ 
ᐱᓇᓱᐊᖃᑕᐅᔪᓄᓪᓗ, ᐃᓚᐅᑎᓪᓗᒋᑦ ᐋᕐᕿᓱᕐᓯᒪᐅᑏᑦ ᖃᓄᐃᓕᓂᐅᓯᒪᔪᓄᑦ ᐱᓇᓱᐊᕈᑏᑦ 
ᐊᑐᕐᑕᐅᑎᑦᓯᒐᓱᐊᕐᑐᑦ ᐊᑦᔨᒌᑦᓯᐊᓯᒃ, ᓈᒻᒪᓈᑦᓯᐊᑐᓂᒃ ᐊᒻᒪᓗ ᐃᓚᑦᔪᒍᓱᓐᓂᑯᑦ ᐱᓇᓱᐊᕈᑕᐅᔪᓂᒃ.  

• ᐱᓇᓱᐊᖃᑎᒌᓐᓂᖅ ᑐᕌᕐᑕᐅᔪᓪᓗ ᓱᒃᑯᑎᑦᓯᑌᓕᓂᕐᒧᑦ ᐱᒋᐊᕐᑎᑕᐅᒪᔪᑦ: ᐱᒻᒪᕆᐅᑎᑦᓯᓂᖅ 
ᑐᑭᒧᐊᑦᑎᑕᐅᓗᑎᒃ ᐱᓇᓱᖃᑎᖃᕐᓂᒥᒃ ᓯᓚᑖᓃᑦᑐᓂᒃ ᐱᓇᓱᐊᖃᑎᐅᔪᓄᑦ (ᖃᓄᐃᖕᖏᓯᐊᕐᓂᒧᑦ ᐊᒻᒪᓗ 
ᐃᓄᓕᕆᓂᕐᒧᑦ, ᐳᓖᓯᒃᑯᑦ, ᐱᐊᕃᓪᓗ ᓴᐳᒻᒥᔨᖏᑦ) ᐊᑐᓕᕐᑎᑕᐅᓂᖓᓗ ᑲᑎᖕᖓᔪᓂᒃ ᓄᓇᓕᓐᓂ 
ᑐᖕᖓᕕᓕᓐᓂᒃ ᐱᒋᐊᕐᑎᑕᐅᔪᓂᒃ ᑲᒪᒋᔭᖃᕐᓂᒥᒃ ᓵᓚᒃᑲᑖᖃᕐᓂᒥᒃ ᐋᓐᓂᑎᕆᓂᕐᒥᓗ. ᑖᒃᑯᐊ ᐃᓚᐅᑎᑦᓯᔪᑦ 
ᓂᐅᕐᖃᑕᐅᓲᓂᒃ ᐊᑐᕐᓂᓗᑦᑕᐅᑎᑦᓯᑏᓕᓂᕐᒧᑦ ᐱᓇᓱᐊᕈᑎᓂᒃ ᐋᕐᕿᓱᕐᑕᐅᒪᔪᓂᒃ ᐱᓇᓱᐊᖃᑎᖃᕐᓱᑎᒃ 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔨᖏᓐᓂᒃ (NRBHSS), ᓄᓇᕕᒻᒥ ᐃᓕᓐᓂᐊᑎᖏᓐᓅᓕᖓᓕᕐᑎᑕᐅᓯᒪᔪᓂᒃ 
ᐊᑐᕐᑕᐅᑎᑕᐅᓲᓂᒃ ᐳᒃᑭᓂᕐᓴᒦᖏᓐᓇᑎᓪᓗᒋᑦ ᓱᓕ.  

ᑲᑎᒪᔩᑦ ᖃᐅᔨᑎᑕᐅᔪᕕᓃᑦ ᐃᓕᓐᓂᐊᕆᐊᖕᖓᑐᑦ ᖃᐅᔨᓴᕐᑕᐅᓂᖓᓄᑦ ᐱᓇᓱᐊᕐᑕᐅᒍᑎᓂᒃ ᐊᑐᕐᑕᐅᔪᓂᒃ 
ᖃᐅᔨᓴᕈᑎᐅᑦᓱᑎᒃ ᐃᓕᓐᓂᐊᑏᑦ ᐊᐅᓚᒍᓐᓇᓯᐊᕐᓂᖏᓐᓂᒃ, ᑐᑭᓯᒪᓂᖏᓐᓂᒃ ᐅᖃᐅᓯᕐᒥᒃ, 
ᐅᖄᒍᓐᓇᓂᖏᓐᓂᒃ, ᓈᓚᒍᓐᓇᓂᖏᓐᓂᒃ ᐱᐅᓯᖏᓐᓂᓗ. ᖃᐅᔨᔭᐅᔪᑦ ᑐᑭᓯᒋᐊᕈᑎᐅᓲᑦ ᓄᓇᓕᓐᓂ 
ᓄᓇᓕᓕᒫᒥᓗ ᐸᕐᓀᓂᕐᒧᑦ ᐊᑐᕐᑕᐅᔪᑦᓴᐅᓱᑎᒃ ᐃᓕᓐᓂᐊᕕᓐᓄᑦ. ᓄᐃᑦᓯᒥᔪᑦ ᒥᑭᒋᐊᒻᒪᕆᓐᓂᖓᓂᒃ ᐃᓄᑦᑎᑐᑦ 
ᐅᖃᐅᓯᕐᒥᒃ ᖃᐅᔨᒪᑦᓯᐊᓂᖏᑦ ᐃᓕᓐᓂᐊᑏᑦ ᐊᑯᓐᓂᖏᓐᓂ 2013-ᒥ 2025-ᒧᑦ.   

ᑲᑎᒪᔩᑦ ᓀᑦᑐᒥᒃ ᑐᑭᓯᑎᑕᐅᔪᕕᓃᑦ ᐅᑯᓂᖓ ᐃᓗᓕᕆᔭᐅᔪᑦ ᐃᓕᓐᓂᐊᕆᐊᖕᖓᑐᑦ ᖃᐅᔨᓴᕐᑕᐅᓂᖓᓅᓕᖓᔪᑦ:  
• ᐱᑦᔪᑎᖓ ᐱᕙᓪᓕᐊᔭᐅᓂᖓᓗ: ᐃᓕᓐᓂᐊᕆᐊᖕᖓᑐᑦ ᖃᐅᔨᓴᕐᑕᐅᓂᖏᑦ ᐱᓇᓱᐊᕐᑕᐅᓲᑦ ᖃᐅᔨᓴᕐᓱᑎᒃ 

ᐱᒍᓐᓇᓯᕙᓪᓕᐊᔭᖏᓐᓂᒃ ᓇᓗᓀᕐᓯᓱᑎᓪᓗ ᐃᓕᓐᓂᐊᑎᓂᒃ ᐃᑲᔪᕐᑕᐅᒍᑎᖃᕆᐊᓪᓚᕆᐊᓕᓐᓂᒃ, 
ᐱᒍᓐᓇᓯᑎᑦᓯᓱᑎᒃ ᐃᓕᓐᓂᐊᕕᒻᒥᒃ ᐸᕐᓀᓂᕐᒥᒃ ᖃᐅᔨᓗᑎᓪᓗ ᓈᒻᒪᓈᕐᑐᓂᒃ ᐊᑦᔨᐅᖏᑦᑐᒧᑦ 
ᐃᓕᓐᓂᐊᓂᓕᕆᓂᕐᒧᑦ ᐱᑦᔪᔨᒍᑎᓂᒃ ᐃᑲᔪᕐᑕᐅᒍᑎᓂᓪᓗ ᐱᒋᐊᖕᖓᕋᑖᕐᑎᓗᒋᑦ.  

• ᖃᐅᔨᔭᐅᓗᐊᖕᖑᐊᑐᑦ ᖃᓄᐃᓕᖓᓕᕐᓂᖏᓪᓗ: ᓄᐃᑎᑕᐅᔪᑦ ᓄᐃᑦᓯᔪᑦ ᐊᓯᑦᔨᐸᓪᓕᐊᓂᖏᓐᓂᒃ 
ᐃᓕᓐᓂᐊᑏᑦ ᑭᖕᖒᒪᒋᔭᖏᑦ ᐊᑯᓃᕐᑐᒥᒃ, ᐅᑯᐊ ᖃᐅᔨᑦᓴᓚᕆᐅᑦᓱᑎᒃ ᓱᑲᑦᑐᒥᒃ ᐃᓄᑦᑎᑐᑦ 
ᐅᖄᒍᓐᓇᓂᖏᑦ ᑲᑕᑉᐸᓕᐊᓂᖏᑦ ᐃᓕᓐᓂᐊᕕᓕᐅᕆᐊᖕᖓᑐᓄᑦ ᐊᑯᓐᓂᖏᓐᓂᒃ 2013 ᐊᒻᒪᓗ 2025. 



 

 

• ᐊᑦᑐᐃᓂᖏᑦ ᐱᑦᔪᔭᐅᒍᑎᓂᒃ: ᑐᑭᓯᒋᐊᕈᑎᑦᓭᑦ ᓇᓗᓀᕐᓯᔪᑦ ᐊᒥᓱᕈᕐᐸᓕᐊᓂᖏᓐᓂᒃ 
ᐊᒥᓱᕈᕐᐸᓕᐊᓂᖏᓐᓂᒃ ᐱᔭᐅᒍᒪᔪᑦ ᑐᕌᒐᖃᕐᑐᓂᒃ ᐱᓇᓱᐊᕈᑎᓂᒃ, ᐅᖃᐅᓯᕐᒧᑦ ᐃᑲᔪᕐᓯᒍᑏᑦ, ᐊᒻᒪᓗ 
ᐃᓗᕐᖁᓯᕐᑎᒎᕐᑐᑦ ᖃᓄᐃᓘᕈᑏᑦ ᐱᐅᓂᕐᓴᒥᒃ ᐃᑲᔪᕐᓂᒥᒃ ᐃᓕᓐᓂᐊᑏᑦ ᑲᔪᓯᑦᓯᐊᓂᖏᓐᓄᑦ.  

ᑲᑎᒪᔩᑦ ᐅᖃᐅᑎᔭᐅᓐᓂᒥᔪᑦ ᐊᓯᑦᔨᐸᓪᓕᐊᓂᖏᓐᓄᑦ ᐃᓕᓐᓂᐊᕕᒻᒥ ᓱᒐᓱᐊᑦᓯᐊᓂᕐᒥ ᐃᓅᓯᕐᒧᑦ (TSAL) 
ᐱᓇᓱᐊᕈᑎᓂᒃ, ᐃᑲᔪᕐᑐᓂᒃ ᐃᓕᓐᓂᐊᑎᓂᒃ ᐃᑲᔪᕐᑕᐅᒋᐊᓕᓐᓄᑦ ᐊᑐᐃᓐᓇᕈᕐᑎᓂᕐᒧᑦ ᐃᓅᓯᕐᒧᑦ 
ᐃᓕᓐᓂᐊᕇᕈᑎᒃ. ᑐᓴᕐᑎᓯᒍᑎ ᓄᐃᑦᓯᓚᐅᕐᑐᖅ ᐱᒐᓱᐊᕐᓂᖏᓐᓂᒃ ᓱᖑᓯᑎᑦᓯᒋᐊᕐᓂᒧᑦ ᐊᓯᑦᔨᓂᕐᒧᑦ 
ᐸᕐᓀᕈᑎᓂᒃ, ᐃᓕᓐᓂᐊᑎᓂᒃ ᐃᒻᒥᓂᕿᒍᓐᓇᓯᑎᑦᓯᒐᓱᐊᕐᓂᒧᑦ, ᐃᑉᐱᒋᓗᒋᓪᓗ ᑐᑭᒧᐊᑦᑎᑕᐅᑦᓯᐊᓂᖏᑦ 
ᐃᑲᔪᕐᓂᒧᑦ ᐊᕐᖁᓯᐅᕐᓂᒧᑦ ᐱᓇᓱᒐᕐᑖᐸᓪᓕᐊᓂᑦᓴᖏᓐᓄᑦ, ᓄᓇᓕᓐᓂ ᐃᓚᐅᓂᖏᓐᓄᑦ ᐊᒻᒪᓗ ᐃᒻᒥᓂᕿᓗᑎᒃ 
ᐃᓅᒍᓐᓇᓯᓂᖏᓐᓄᑦ. 

• ᐱᑦᔪᑎᖓ ᐃᓄᒻᒨᓕᖓᔪᑦ ᓅᑉᐸᓕᐊᓂᕐᒧᑦ ᐸᕐᓇᓯᒪᐅᑏᑦ: TSAL ᐋᕐᕿᓱᕐᑕᐅᓯᒪᔪᖅ, ᐃᓕᓐᓂᐊᑎᒧᑦ-
ᑐᕌᖓᔪᖅ ᐱᕙᓪᓕᐊᔭᐅᓂᖓ ᐋᕐᕿᓱᕐᓯᒪᑦᓱᓂ ᐃᑲᔪᕐᓂᒥᒃ ᐃᓕᓐᓂᐊᑎᒥᒃ ᐊᑦᔨᐅᖏᑦᑐᒥᒃ ᑭᖕᖒᒪᒋᔭᓕᒻᒧᑦ 
ᐸᕐᓀᒍᑎ ᓅᑉᐸᓕᐊᓂᖓᓄᑦ ᐃᓕᓐᓂᐊᕕᒻᒥᑦ ᐃᓅᓯᕐᒧᑦ ᐱᓇᓱᐊᕐᓂᖃᑦᓯᐊᓂᕐᒧᑦ. ᐱᒋᐊᓲᖅ ᐱᒋᐊᖕᓂᖓᓂ 
ᐃᓕᓐᓂᐊᑎᐅᑉ ᐃᓕᓐᓂᐊᓂᕐᒧᑦ ᐊᕐᖁᓯᐅᕐᑕᐅᓂᖓᓄᑦ ᑕᑯᓐᓇᓂᖃᕐᓱᓂᓗ ᓇᓗᓀᕐᓯᓂᕐᒥᒃ ᓲᖑᓂᖏᓐᓂᒃ, 
ᐱᒍᒪᔭᖏᓐᓂᒃ, ᖃᓄᐃᓕᖓᓪᓚᕆᓐᓂᖓᓄᑦ ᐃᓕᓐᓂᐊᕇᕐᐸᑦ ᑐᕌᒐᖏᓐᓂᒃ.  

• ᐱᓇᓱᐊᖃᑎᒌᓐᓂᖅ, ᐊᒥᓱᓂ-ᐱᓇᓱᐊᖃᑎᖃᕐᓂᒥᒃ ᐱᓇᓱᐊᕈᑎ: ᑲᔪᓯᑦᓯᐊᑐᖅ ᓅᑉᐸᓕᐊᓂᕐᒧᑦ ᐸᕐᓀᓂᖅ 
ᐃᓚᐅᑎᑦᓯᔪᖅ ᑐᑭᒧᐊᑦᑎᓯᒐᓱᐊᕐᓂᒥᒃ ᐃᓕᓐᓂᐊᕕᓐᓂ, ᐃᓚᒌᓂᒃ, ᓯᓚᑖᓂ ᐱᓇᓱᐊᖃᑕᐅᔪᓂᒃ, ᐃᓚᐅᑎᓪᓗᒋᑦ 
ᖃᓄᐃᖕᖏᓯᐊᓂᕐᓕᕆᔩᑦ ᐃᓄᓕᕆᔩᓪᓗ ᓄᓇᓕᓐᓂᓗ ᑎᒥᐅᔪᑦ. ᑖᓐᓇ ᐱᓇᓱᐊᖃᑎᒌᓐᓂᖅ ᐃᑉᐱᒋᔭᓕᒃ 
ᑲᔪᓯᔪᒥᒃ ᐱᑦᔪᔭᐅᒍᑎᓂᒃ ᑲᒪᖃᑎᒌᒋᐊᖃᕐᓂᖏᓐᓂᒃ ᐃᑲᔪᕐᓗᑎᒃ ᐊᑐᓂ ᐃᓕᓐᓂᐊᑎᓂᒃ 
ᓅᑉᐸᓕᐊᓂᖏᓐᓂᒃ ᐃᓅᓯᕐᒧᑦ ᐱᓇᓱᐊᕐᓂᖃᑦᓯᐊᓂᕐᒧᑦ.  

• ᑕᑯᓐᓇᓂᖃᕐᓗᑎᒃ ᐃᒻᒥᓂᕿᒍᓐᓇᓂᕐᒥᒃ ᐊᒻᒪᓗ ᐃᓅᓯᕐᒧᑦ ᖃᓄᐃᓕᓂᐅᔪᓂᒃ: ᐱᓇᓱᐊᕐᓂᖅ ᑕᑯᓐᓇᓂᓕᒃ 
ᐱᕙᓪᓕᐊᑎᑦᓯᓂᕐᒥᒃ ᐊᑐᕈᓐᓇᑕᖏᓐᓂᒃ ᐱᒍᓐᓇᑕᖏᓐᓂᒃ, ᐱᓇᓱᑦᑎᐅᒍᓐᓇᓂᖓᓂᒃ ᐊᒻᒪᓗ 
ᐃᒻᒥᓂᕿᒍᓐᓇᓂᕐᒧᑦ ᑲᔪᓯᑎᑦᓯᓂᕐᒧᑦ ᐃᓚᐅᓕᕐᑎᓯᓂᕐᒧᑦ ᐱᓇᓱᕝᕕᐅᔪᓄᑦ, ᐃᓕᓐᓂᐊᕆᐊᓪᓚᓂᕐᒧᑦ, 
ᐅᕝᕙᓘᓐᓃᑦ ᓄᓇᓕᓐᓂ ᐃᓅᓯᖃᕐᓂᒧᑦ. ᑕᑯᑦᓴᐅᑎᑦᓯᔪᖅ ᐊᑕᖏᑦᓯᐊᑐᓂᒃ ᑕᑯᓐᓇᓂᕐᒥᒃ ᐃᓕᓐᓂᐊᑎᐅᑉ 
ᑲᔪᓯᑦᓯᐊᓂᖓᓄᑦ ᐅᖓᑖᓅᕐᑐᒥᒃ ᐱᔭᕇᕐᓂᖓᓄᑦ.  

ᑲᑎᒪᔩᑦ ᑐᓴᕐᑎᑕᐅᓐᓂᒥᔪᑦ ᒪᓂᔭᐅᒪᔪᒥᒃ 2026–2027 ᐱᓇᓱᐊᕐᑕᐅᔪᑦᓴᓄᑦ ᐸᕐᓇᓯᒪᐅᑎᒥᒃ 
ᓱᖏᓯᑎᑦᓯᒋᐊᕐᓂᒧᑦ ᐱᓇᓱᕝᕕᐅᑉ ᐃᓗᐊᓂ ᐱᕙᓪᓕᐊᔭᐅᒍᑎᓂᒃ ᖃᐅᔨᓴᕐᓂᒨᓕᖓᔪᓂᒃ ᐊᑦᔨᐅᖏᑦᑐᒥᓪᓗ 
ᐱᓇᓱᐊᕐᑕᐅᔪᓄᑦ. ᑐᓴᕐᑎᓯᓂᖅ ᓇᓗᓀᕐᓯᔪᕕᓂᖅ ᑎᒥᐅᔪᑦ ᐊᖏᕐᓯᒪᓂᖏᓐᓂᒃ ᐱᐅᓯᐅᒥᑎᑦᓯᓂᕐᒧᑦ 
ᑐᑭᒧᐊᑦᑎᓯᓂᕐᒥᒃ, ᑐᑭᑖᕆᒍᑎᓂᒃ ᐊᒻᒪᓗ ᓵᑕᐅᒍᓐᓇᓂᖏᓐᓂᒃ ᐋᕐᕿᓱᕐᓯᒪᔪᒃᑯᑦ ᐸᕐᓀᓂᕐᒧᑦ, ᐱᐅᓯᐅᒥᓯᒪᔪᓂᒃ 
ᐱᓇᓱᐊᖃᑎᒌᓐᓂᒧᑦ ᐊᒻᒪᓗ ᐋᕐᕿᓱᕐᑕᐅᓂᖏᑦ ᑐᑭᓯᓇᑦᓯᐊᓂᕐᓭᑦ ᐊᑐᕐᑕᐅᒋᐊᓖᑦ ᕿᒥᕐᕈᓂᕐᒧᑦ 
ᐊᖏᕐᑕᐅᓂᖏᓐᓄᓗ ᖃᐅᔨᓴᕐᓂᒧᑦ ᐱᒋᐊᕐᑎᑕᐅᓯᒪᔪᑦ. 

• ᐸᕐᓯᒪᐅᑏᑦ ᑐᑭᒧᐊᑦᑎᑕᐅᒪᔪᓪᓗ ᐱᓇᓱᐊᕈᑏᑦ: ᐱᓇᓱᐊᕐᓂᒧᑦ ᐸᕐᓇᓯᒪᐅᑏᑦ ᓄᐃᑦᓯᔪᑦ ᓯᕗᓪᓕᐅᔭᐅᒋᐊᓕᓐᓂᒃ 
ᐃᓘᓐᓇᖏᓐᓂ ᐱᓇᓱᕝᕕᐅᔪᓂ, ᒪᓕᑦᑐᑦ ᑎᒥᐅᔫᑉ ᑐᕌᒐᖏᓐᓂᒃ ᐊᒻᒪᓗ ᓯᕗᒧᐊᑦᑏᑦ, ᑕᑯᓐᓇᓂᖃᕐᓱᑎᒃ 
ᐱᐅᓯᐅᒥᑎᑦᓯᓂᕐᒥᒃ ᐱᑦᔪᔨᒍᑎᓂᒃ, ᓱᖑᓯᑎᑦᓯᓂᕐᒥᒃ ᑐᑭᑖᕈᑎᓂᒃ, ᐃᑉᐱᒋᔭᖃᕐᓂᒥᓪᓗ ᐊᑐᕐᓂᖃᑦᓯᐊᑐᓂᒃ 
ᐊᒡᒍᑕᐅᓂᖏᓐᓄᑦ ᐃᑲᔪᕐᓯᒍᑏᑦ.  

• ᐋᕐᕿᓯᒪᓂᓕᒫᓂᒃ ᐱᐅᓯᒋᐊᕐᑎᓯᓂᖅ ᐊᒻᒪᓗ ᓄᑖᖕᖑᕆᐊᕐᑎᓯᓂᖅ: ᑐᖕᖓᕕᖃᕐᓱᑎᒃ ᐃᓘᓐᓇᖏᓐᓂ 
ᐱᓇᓱᕝᕕᐅᔪᓂ ᐱᒍᓐᓇᓂᕐᑖᐸᓪᓕᐊᓂᕐᒧᑦ, ᐸᕐᓇᓯᒪᐅᑎ ᓯᕗᓪᓕᐅᔨᔪᖅ ᐱᕙᓪᓕᐊᑎᑕᐅᓂᖓᓂᒃ 
ᐊᑕᐅᓯᐅᖃᑎᒌᑦᓯᐊᓂᕐᓴᒥᒃ ᑎᒥᐅᔪᒥᒃ ᐋᕐᕿᓯᒪᓂᖃᕐᓗᓂ. ᐃᓚᐅᑎᑦᓯᔪᖅ ᐱᐅᓯᐅᒥᓯᒪᔪᓂᒃ 
ᖃᐅᔨᓴᐅᑎᕕᓂᕐᓂᒃ ᐊᑐᕐᓂᒥᒃ, ᐊᑦᔨᒌᓕᕐᑎᑕᐅᓯᒪᔪᓂᒃ ᐱᓇᓱᐊᕈᑎᓂᒃ ᐊᒻᒪᓗ ᐃᓚᐅᓕᕐᑎᓯᔪᓂᒃ 
ᐱᓇᓱᐊᕈᑎᓂᒃ ᐃᓕᓐᓂᐊᑎᓂᒃ ᐃᑲᔪᕐᓯᓂᕐᒥᒃ, ᐃᓕᓐᓂᐊᕈᑎᑦᓴᓂᒃ ᐊᒻᒪᓗ ᐃᖏᕐᕋᑎᑦᓯᓂᕐᒥᒃ.  

• ᖃᐅᔨᓴᕐᓂᒧᑦ ᐱᓇᓱᐊᕐᑕᐅᔪᖅ ᐊᖏᕐᑕᐅᓂᒧᑦ ᐱᓇᓱᐊᕈᑏᑦ ᐊᒻᒪᓗ ᐊᐅᓚᑦᓯᒍᑏᑦ: ᐋᕐᕿᓱᕐᓯᒪᔪᑦ 
ᑐᑭᒧᐊᑦᑎᑕᐅᔪᓪᓗ ᐋᕐᕿᓯᒪᓂᖓ ᐋᕐᕿᓱᕐᑕᐅᔪᑦ ᐃᑉᐱᒋᔭᖃᕐᓱᑎᒃ ᖃᐅᔨᓴᕐᓂᒧᑦ ᐱᓇᓱᐊᕐᑕᐅᔪᑦ 
ᒪᓕᑦᓯᐊᓂᖏᑦ ᑎᒥᐅᔫᑉ ᓯᕗᓪᓕᐅᔨᒋᐊᓕᖏᓐᓂᒃ, ᒪᓕᑦᑐᓂᒃ ᕿᒥᕐᖁᔭᐅᒍᑎᓂᒃ ᐊᒻᒪᓗ ᖃᐅᔨᒪᒐᓱᐊᕐᓂᖅ 
ᐱᕙᓪᓕᐊᔭᐅᔪᓂᒃ, ᐊᒻᒪᓗ ᐃᑲᔪᕐᑕᐅᓱᑎᓪᓗ ᐃᓘᓐᓇᖏᓐᓄᑦ ᐱᓇᓱᕝᕕᐅᔪᓄᑦ ᖃᐅᔨᓴᕐᓂᒧᑦ ᑲᑎᒪᔨᖏᓐᓄᑦ, 
ᐊᑦᔨᒌᓕᕐᑎᑕᐅᓯᒪᔪᑦ ᒪᓕᑦᑕᐅᒋᐊᓖᓪᓗ ᐊᒻᒪᓗ ᐊᑐᓕᕐᑎᑕᐅᓂᖏᓐᓄᑦ ᖃᖓᒃᑰᓂᖏᑦ.  



 

 

• ᐊᑐᓕᕐᑎᑕᐅᓂᖓᑕ ᖃᖓᒃᑰᓂᖓ: ᐱᒻᒪᕇᑦ ᐊᓪᓗᕆᐊᕈᑏᑦ ᐅᑯᐊᖑᕗᑦ ᑲᑎᒪᔨᓄᑦ ᐃᓚᐅᔪᓂᒃ 
ᑭᓇᒃᑰᓂᖏᓐᓂᒃ ᖃᐅᔨᑎᑕᐅᓂᖅ (ᔫᓂ 2026), ᐱᒋᐊᕐᑎᓯᓂᖅ ᐋᕐᕿᒋᐊᕐᓯᒪᔪᓂᒃ ᐱᓇᓱᐊᕈᑏᑦ 
ᐱᒋᐊᖕᖓᓂᖓᓂ 2026–2027 ᐃᓕᓐᓂᐊᓇᐅᑉ ᐊᕐᕌᒍᖓ, ᐊᒻᒪᓗ ᐱᔭᕇᓂᖅ ᐃᑲᔪᕐᓯᒍᑎᓂᒃ ᑐᓴᕐᑎᓯᓂᕐᓗ 
ᐱᓇᓱᕝᕕᓄᑦ ᐅᑭᐊᑦᓴᒥ 2026-ᒥ. 

ᒫᑦᔨ 2026-ᒥ, ᑲᑎᒪᔩᑦ ᑐᓴᕐᑎᑕᐅᔪᕕᓃᑦ ᐱᒻᒪᕆᓐᓂᒃ ᐊᓯᑦᔨᓂᐅᔪᓂᒃ ᐊᑐᓕᕐᑎᑕᐅᓂᖏᓐᓄᑦ 
ᐱᐅᓯᐅᒥᑎᑦᓯᓂᕐᒧᑦ ᐸᕐᓀᓂᕐᒧᑦ ᐊᒻᒪᓗ ᑐᓂᔭᐅᓂᖏᑦ ᐃᓕᓐᓂᐊᕕᒻᒥ ᐱᓇᓱᐊᕐᑕᐅᔪᑦ ᐃᑲᔪᕐᑐᑦ 
ᓂᕿᖃᑦᓯᐊᓂᕐᒥᒃ. ᐱᓗᐊᕐᑐᒥ, ᐱᖓᓱᓂᒃ ᐊᕐᕌᒍᓂ ᐱᓇᓱᐊᖃᑎᖃᕐᓂᒧᑦ ᐊᖏᖃᑎᒌᒍᑎ ᐅᓪᓛᕈᒥᑕᕐᓂᒧᑦ 
ᑲᑐᑦᔨᖃᑎᒌᖏᑦ ᑲᓇᑕᒥ ᐃᓇᖐᔪᑦ ᑭᖑᓂᕐᒥ ᐊᕐᕌᒍᑕᒫᑦ ᓄᑕᐅᓯᓕᕆᐊᓕᓐᓄᑦ, ᐊᑯᓃᕐᑐᒥᒃ ᐊᖏᖃᑎᒌᒍᑎ 
ᒪᑭᕝᕕᑯᓪᓗ ᑎᑭᐅᑎᔭᐅᓐᓂᒥᔪᖅ ᑮᓇᐅᔭᖃᕐᑎᓯᓂᕐᒧᑦ ᕿᑎᕋᓕᒥ ᓂᕆᓐᓇᒧᑦ ᐊᒻᒪᓗ ᑕᒧᓗᒐᑦᓴᓄᑦ 
ᐱᓇᓱᐊᕐᑕᐅᔪᑦ ᐃᓱᐊᓄᑦ ᑎᑭᑦᑐᑦ 2028–2029 ᐃᓕᓐᓂᐊᓇᐅᑉ ᐊᕐᕌᒍᖓᓄᑦ.ᐱᓇᓱᐊᕐᑕᐅᓯᒪᔪᑦ: 

• ᑭᖑᓂᐊᓂ ᓄᐃᑕᐅᓯᒪᔫᑉ ᓄᑖᖅ ᐱᓇᓱᐊᕐᑕᐅᔪᖅ ᐱᕙᓪᓕᐊᑎᑦᓯᓂᕐᒧᑦ ᐱᓇᓱᒐ ᒫᑦᔨᒥ, ᐱᓇᓱᑦᑎᒪᕆᒃ 
ᐱᓇᓱᑦᑎᑖᕆᔭᐅᔪᕕᓂᖅ ᐃᑲᔪᓚᖓᑎᓪᓗᒍ ᓄᓇᓕᓕᒫᓂ ᐊᑐᓕᕐᑎᑕᐅᓂᖓᓄᑦ ᑖᒃᑯᐊ ᐃᓕᓐᓂᐊᕕᒻᒥ 
ᐃᓕᓐᓂᐊᑎᑕᐅᒍᑏᑦ.  

 
ᐃᓱᐊ.  


